
ЧАЛАВЕК І ЯГО ЗДАРОЎЕ

Часткі цела чалавека
Твар. Рукі

— Як многа людзей навокал! — усклікнула 
Маша. — Дарослыя, дзеці, пажылыя. Усе такія 
розныя… — Так, — адказала Даша, — розныя. 
Але па будове ўсе людзі аднолькавыя. 

1.  Разгледзьце малюнак. Хто тут адлюстраваны? 
2.  Пакажыце і назавіце кожнага чалавека. Ці 

аднолькавыя ўсе людзі? Ці ва ўсіх ёсць галава, 
шыя, тулава, рукі, ногі?

Мы — людзі. Людзей на Зямлі многа. Муж-
чыны, жанчыны, хлопчыкі, дзяўчынкі — гэта 
людзі. Усе мы розныя. Розныя па ўзросце і 
росце. Па колеры вачэй і валасоў. Па паставе
і паходцы. Кожны з нас непаўторны. 

Людзі розныя, але будова іх цела аднолька-
вая. У кожнага ёсць галава, шыя, тулава, рукі, 
ногі. Гэта часткі цела чалавека. Кожная частка 
выконвае сваю работу.

Разгледзьце малюнак. Пакажыце на малюнку 
часткі цела чалавека. Пакажыце галаву, шыю, 

тулава, рукі, ногі. Якую работу яны выконваюць?

Пакажыце ў сябе правую руку (левую, абедзве ру-
кі). Пакажыце правую нагу (левую, абедзве нагі). 

Правообладатель Народная асвета

Пакажыце ў сябра галаву (шыю, тулава).
Пакажыце ў сябра грудзі (жывот, спіну, бок). Па-

кажыце жывот (бок) у сябе.
Адвядзіце правую руку ў бок. Назавіце прадме-

ты, якія знаходзяцца справа ад вас. 
Якія прадметы знаходзяцца ад вас злева? 

Разгледзьце сябе ў люстэрку. Якога колеру ў 
вас валасы? Яны доўгія або кароткія? На які бок 

валасы зачасаны? (на правы, на левы, прама) 
Прыгладзьце валасы рукой, назавіце іх колер (свет-
лыя, цёмныя). 

Станьце перад люстэркам удваіх з таварышам. 
Параўнайце колер вачэй, валасоў. Хто з вас вы-

шэйшы ростам? Хто ніжэйшы? 
Станьце ў класе ў рад па росце. Хто самы вы-

сокі ў класе? Хто ніжэйшы за ўсіх? Ці ёсць у класе 
дзеці аднолькавага росту?

Ці могуць людзі жыць без рук ці ног? Паспра-
буйце што-небудзь рабіць адной рукой. Паспра-

буйце стаяць на адной назе, перамяшчацца. Ці
лёгка гэта?
  * Падумайце, ці патрэбна наша дапамога людзям 
без рукі ці рук (без нагі або ног).

1. Разгледзьце малюнак. Пакажыце на малюнку 
твар чалавека. Якую работу выконваюць вочы 
(вушы, нос, рот)?

Правообладатель Народная асвета

2. Пакажыце на малюнку і назавіце лоб, шчокі, 
вочы, нос, губы, бровы, вейкі. Якую работу
выконваюць бровы і вейкі?
3. Пакажыце ў аднакласніка лоб, шчокі, нос,
губы, вочы, бровы, вейкі. 
4. Пакажыце ў сябе лоб, шчокі, нос, губы, вочы, 
бровы і вейкі. 

Вывучайце свой твар. Разгледзьце сябе ў люс-
тэрку. Якога колеру ў вас вочы? (сінія, шэрыя) 

Успомніце, якога колеру вочы ў вашых бацькоў.
Усміхніцеся сабе ў люстэрка. Змяніце свой

выраз твару, нахмурцеся. Якім вы сабе больш
падабаецеся? Чалавек прыгожы, калі ўсміхаецца.
  * З кім бы больш вы хацелі мець зносіны? З вясё-
лым чалавекам або з хмурным?

Паслухайце тэкст. Падумайце, ці трэба дзецям 
ведаць аб пачуццях іншых людзей.

Аб чым расказвае твар
Твар можа расказаць аб пачуццях чалавека. Па 

твары можна даведацца, што чалавек радуецца. 
Па твары відаць, што яго засмуцілі або пакрыў-
дзілі. Відаць, калі чалавек злуецца. Без слоў мож-
на даведацца, што ў чалавека бяда, гора, ён плача.

Паважайце пачуцці людзей. Вучыцеся спа-
чуваць адзін аднаму. Будзьце ўважлівымі і вет-
лівымі. Часцей усміхайцеся. 

Правообладатель Народная асвета

Старайцеся быць ветлівымі з усімі. Беражы-
це сваіх родных і блізкіх. Кажыце ім добрыя, 
прыемныя словы. Рабіце добрыя ўчынкі.

1. Разгледзьце малюнкі і раскажыце, што адчу-
вае хлопчык.
2. Дапоўніце сказы. Выкарыстоўвайце словы для 
даведак.

Віця плача. Ён адчувае боль.
Віця весяліцца. Ён адчувае … .
Віця спалохаўся. Ён адчувае … .
Віця злуецца. Ён адчувае … .

Словы  для  даведак : страх, радасць,
злосць.

Пакажыце, як пашкадуеце сябра, калі яго па-
крыўдзілі. Якія скажаце яму словы? Абдыміце 

яго. Скажыце: «Ты харошы», «Ты добры».

Чаму так кажуць: «У яго ўсё на твары напісана»?

Паназірайце за выразам твару мамы раніцай 
(вечарам). Паспрабуйце даведацца, што яна

адчувае. 
Правообладатель Народная асвета

Пастава чалавека
— А што такое пастава? — задумалася 

Маша. — Як яна з’яўляецца ў людзей? Будо-
ва ж цела ва ўсіх аднолькавая! — Вядома, будова 
аднолькавая, — адказала Даша, — але пастава 
ў кожнага свая.  

Разгледзьце людзей у школе, на вуліцы. Звяр-
ніце ўвагу, як людзі трымаюць спіну. Пакажыце 
людзей з прыгожай роўнай спіной. 

Чалавека з прыгожай паставай відаць здалёк. 
Спіна ў яго прамая, фігура стройная. Паходка 
прыгожая. Гэта правільная пастава. Яна ўплы-
вае на здароўе чалавека. Чалавек лёгка і правіль-
на дыхае. Усе яго органы добра працуюць. 

Калі спіна сутулая, згорбленая — гэта ня-
правільная пастава. Яна шкодзіць здароўю. 
З такой паставай парушаецца дыханне. Людзі 
часцей хварэюць. Выглядаюць непрыгожымі.

Над сваёй паставай трэба працаваць. Клапа-
ціцеся пра сябе, рабіце сябе прыгожымі! 

Правілы добрай паставы
Заўсёды трымайце спіну прама. Хадзіце пра-

ма, не сутульцеся. Сядзіце прама. Калі трэба 
доўга стаяць, абапірайцеся на спінку крэсла. 
Рукі і локці кладзіце на парту роўна, перад са-
бой. Выконвайце спецыяльныя практыкаванні.

Правообладатель Народная асвета

ПраЂвільная пастаЂва, няпраЂвільная пастаЂва

Разгледзьце малюнкі. Як сядзяць хлопчыкі? У каго 
правільная пастава? З каго возьмеце прыклад?

Гэта правільная Гэта няправільная
 пастава. пастава.
Так трэба сядзець. Так нельга сядзець.

Пакажыце, як правільна сядзець за партай. Па-
кажыце, як трэба стаяць (хадзіць).

Навошта патрэбна правільная пастава? Хто паві-
нен клапаціцца аб паставе? Як яна выпрацоўва-

ецца?
  * Ці можна выпрацаваць правільную паставу за 
адзін дзень?

Прак тычнае  заданне
Выконвайце практыкаванні па ўзоры. Сачыце за 

правільнай паставай.
1. Станьце каля сцяны. Дакраніцеся да яе гала-

вой, плячамі і пяткамі.
Правообладатель Народная асвета

2. Паспрабуйце прайсці з кнігай на галаве так, 
каб кніга не ўпала.

3. Вучыцеся хадзіць прыгожа:
трымайце тулава прама;
не апускайце галаву і плечы;
не тупайце, не шаркайце нагамі;
не выстаўляйце наперад жывот.

Так трэба хадзіць. Так трэба насіць рукзак.
Не сутульцеся. Спіну трымайце прама.

Правообладатель Народная асвета

Удзельнічайце ў конкурсе «Лепшая паходка ў 
трэцім класе»: прайдзіце з кнігай на галаве праз 
увесь клас (калідор). 

Здароўе ног

— Я чула, як суседка скардзілася: «Так 
стамілася, нават ногі гудуць». Хіба такое бы-
вае? — здзіўляецца Маша. — А ты сама паду-
май, якую работу выконваюць ногі, — адказала 
Даша. — Уяві сабе, што б ты рабіла без ног? 

Ногі вельмі важная частка цела. Яны выкон-
ваюць цяжкую работу. Чалавек увесь дзень пра-
водзіць на нагах. Ходзіць, бегае, скача, плавае. 
Пастаянна ў руху. Дрэнна чалавеку, калі баляць
ногі. Каб ногі былі здаровымі, іх трэба загар-
тоўваць, развіваць. Выконваць нескладаныя 
правілы.

Правілы здаровых ног

Карысна хадзіць босымі нагамі. Летам ха-
дзіце па цёплым пяску, марскіх каменьчыках.
Дома — па цёплай падлозе. Загартоўвайцеся,
аблівайце ногі халаднаватай вадой. Мыйце 
ногі кожны дзень перад сном. Выконвайце 
спецыяльныя практыкаванні.

Правообладатель Народная асвета

Прак тычнае  заданне

1. Прайдзіце на насках.
2. Прайдзіце на пятках. 
3. Прайдзіце на баках ступняў.
4. Перамясціце ступнямі мяч на іншае месца. 
5. Пакатайце ступнямі валік.
6. Пальцы ног падцягніце на сябе і апусціце. 
7. Пакажыце, як крадзецца кошка. 
8. Пакажыце, як ходзяць гусі (качкі). 
9. Пакажыце, як ходзяць мядзведзі.

1 2 3 4

5 6

Правообладатель Народная асвета

Чаму так гавораць: «Ходзіць, як мядзведзь», 
«Перавальваецца, як качка»?

  * Як вы думаеце, ці так ходзяць з хворымі або 
здаровымі нагамі? 

1. Раскажыце, як вы клапоціцеся пра сваё зда-
роўе.
2. Ці робіце вы зарадку кожную раніцу?
3. Як у вашай сям’і клапоцяцца пра здароўе?

Гуляйце ў гульню «Кошкі-мышкі». Будзьце па 
чарзе кошкай, старайцеся перамяшчацца вельмі 
ціха.

8 9

7

Правообладатель Народная асвета

Асабістая гігіена 
Чысціня — залог здароў’я

— А што такое асабістая гігіена? Гэта ўсё 
пра твар? — пытаецца Маша. — Не, пра чыс-
ціню ўсяго цела чалавека. Калі ён сам асабіста 
даглядае сябе, — патлумачыла Даша. — Для
гэтага ёсць цудоўныя памочнікі. — І ў мяне
таксама? — здзівілася Маша.

Вада і чысціня — памочнікі нашага здароўя. 
Яны засцерагаюць нас ад небяспечных хвароб. 
Чалавек павінен быць чыстым, ахайным. Трэба 
кожны дзень даглядаць сябе. Cачыць за чысцінёй 
твару, рук, ног, ногцяў, валасоў, цела. Мыцца, 
чысціць зубы. Прымаць водныя працэдуры. 
Абразаць ногці, прычэсвацца. Той, хто захоўвае 
гігіену, клапоціцца пра сваё здароўе.

1. Разгледзьце малюнкі.
2. Назавіце і пакажыце прадметы асабістай гігіены.
3. Знайдзіце на малюнку і пакажыце сродкі для 
догляду сябе.
4. Раскажыце, што вы ведаеце аб кожным з іх. 

Прадметы асабістай гігіены — зубная шчот-
ка, мачалка, расчоска, ручнік, насоўка. Ёсць 
сродкі для догляду сябе. Гэта вада, мыла, зуб-
ная паста, шампунь, гель для душа. У кожнага 

Правообладатель Народная асвета

чалавека павінны быць свае (асабістыя) прад-
меты асабістай гігіены. Нікому не дазваляйце 
карыстацца сваімі прадметамі асабістай гігіены. 
Не карыстайцеся і вы чужой зубной шчоткай, 
расчоскай, мачалкай. Праз прадметы асабістай 
гігіены можна заразіцца ад хворага чалавека
і захварэць.

За сваімі прадметамі асабістай гігіены трэба 
даглядаць. Яны павінны быць чыстымі. Мачал-
ку мыйце і сушыце пасля купання. Часта мый-
це і чысціце расчоскі. Карыстайцеся аднаразо-
вымі насоўкамі, папяровымі сурвэткамі. 

Клапаціцеся самі аб сваім здароўі. Раніцай і 
вечарам чысціце зубы. Мыйце твар, рукі, вушы, 
шыю, ногі. Прымайце водныя працэдуры.

ГігіеЂна, прадмеЂты асабі Ђстай гігіеЂны, 
сроЂдкі для доЂгляду

1. У вас ёсць прадметы асабістай гігіены? На-
завіце іх.

Правообладатель Народная асвета

2.  Як вы думаеце, чаму іх так назвалі — «прад-
меты асабістай гігіены»?
3.  Прачытайце. Падбярыце са слоў у дужках 
патрэбнае слова. 

Рукі забруджваюцца хутчэй, чым іншыя част-
кі цела. Таму іх трэба мыць (радзей, часцей). 
Пад ногцямі назапашваецца бруд. У брудзе жы-
вуць узбуджальнікі хвароб. Таму ногці трэба 
чысціць, абразаць (рэдка, часта).

Пакажыце, як мыеце рукі. Як карыстаецеся
мылам? Якое мыла вам падабаецца?
Пакажыце, як чысціце зубы. Якая паста вам

падабаецца? 
Як трэба чысціць нос? Чым трэба карыстацца?
Пакажыце, як вы карыстаецеся насоўкай.
Як трэба выціраць вочы (губы)? Што будзеце 

выкарыстоўваць?
Пакажыце, як карыстацца расчоскай. Як вы пры-

чэсваецеся?
Пакажыце, як мыеце сваю расчоску.

Выконвайце правілы!
Карыстайцеся толькі сваімі прадметамі 

асабістай гігіены. Карыстайцеся папяровымі 
насоўкамі, сурвэткамі. Чысціце зубы раніцай 
і вечарам. Палашчыце рот пасля яды. Мыйце 
твар, рукі, вушы, шыю, ногі раніцай і веча-
рам. Прымайце водныя працэдуры.

Правообладатель Народная асвета

Гігіена адзення
— Гігіена — значыць чысціня, — разважае 

Маша. — А гігіена адзення — гэта яго чысці-
ня? Выходзіць, гэта трэба ведаць маме. — Чаму 
толькі маме? — здзівілася Даша. — Хіба ты не 
ўмееш даглядаць за сваім адзеннем?

1. Разгледзьце малюнкі. Як даглядаюць за
адзеннем? Назавіце прадметы догляду.
2. Хто даглядае за вашым адзеннем? Ці любіце 
вы самі даглядаць?

Знешні выгляд чалавека павінен быць пры-
емным для навакольных. Таму адзенне павінна 
быць чыстым і акуратным. За адзеннем людзі 
даглядаюць. Яго мыюць, чысцяць, прасуюць.

Дзеці вучацца даглядаць за сваім адзеннем. 
Яго акуратна складваюць або вешаюць у шафу. 
Пасля заняткаў трэба пераапрануцца ў хатняе 
адзенне. Школьную форму развесіць на вешал-
цы. Можна акуратна павесіць на спінку крэсла. 
Добры догляд за адзеннем надоўга захоўвае яго. 
Тых, хто клапоціцца аб сваім адзенні і беражэ 
яго, называюць акуратнымі, беражлівымі. Чыс-
тае адзенне робіць чалавека прыгожым, ахайным. 

Бруднае або рванае адзенне нікога не ўпры-
гожвае. Быць неахайным нядобра. Брудных, не-
ахайных людзей не любяць. Падумайце, з каго 
вам браць прыклад. З чыстых і акуратных лю-
дзей? Або з неахайных, мурзаў?

ГігіеЂна адзеЂння

У народзе кажуць: «Сустракаюць па адзежцы». 
Як вы разумееце гэты выраз? Якім павінна

быць ваша адзенне?
  * Што трэба рабіць, каб вас добра «сустракалі»?

Пакажыце, як апранаеце куртку (світар).
Пакажыце сваё любімае адзенне.

Пакажыце, як даглядаеце за адзеннем пасля за-
няткаў у школе. 

Як складваеце штаны, сукенку? Як карыстаеце-
ся вешалкай?

Прак тычнае  заданне
(пад наглядам дарослых) 

1. Наліце цёплай вады ў таз. Дадайце мыйны 
сродак або выкарыстайце мыла. Апусціце ў ваду 
невялікую рэч (сурвэтку, хустку або шкарпэткі), на-
мачыце. 

2. Калі карыстаецеся мылам, намыльвайце рэч. 
Трыце рукамі, апускайце ў ваду. 

3. Змяніце ваду. У чыстай вадзе прапалашчыце 
рэч (сурвэтку, хустку або шкарпэткі).

4. Выкруціце вымытую рэч, страсіце і павесьце 
(або раскладзіце) для прасушвання. 

Назавіце свае дзеянні. Выкарыстоўвайце словы: 
намыльваю, тру, палашчу, выкручваю, развешваю. 

Гігіена абутку

— Я ўжо ведаю, — кажа Маша, — што гігіена 
абутку — гэта яго чысціня. У таты гэта добра 
атрымліваецца. А ў мяне не, мне няма калі. Рані-
цай заўсёды шукаю свой абутак, заўсёды спаз-
няюся. — Хочаш ведаць сакрэт, як не спазняц-
ца? — спытала Даша. — Знайдзі яго ў тэксце. 

Абутак павінен быць чысты, без бруду і па-
хаў. За абуткам трэба сачыць, даглядаць. Пас-
ля вуліцы пераабувацца ў хатні абутак. Ставіць 
абутак акуратна, у адным і тым жа месцы. Не-
прыгожа, калі абутак раскіданы. Калі спатрэ-
біцца — яго прыйдзецца доўга шукаць. Хто
з дзяцінства не прывучаны да парадку, той
усюды спазняецца.

1. Разгледзьце малюнкі. Дайце імёны дзецям.
2. Хто з іх споЂзніцца ў школу? Чаму?

Абутак чысцяць, прасушваюць. Пасля вуліцы 
чысцяць ад бруду, мыюць. Калі абутак прамок, 
яго прасушваюць. Можна прасушыць газетамі. 
Іх мнуць і кладуць у абутак. Ёсць спецыяльнае 
прыстасаванне для сушкі абутку. Падключаць 
яго можна толькі разам з дарослымі. Нельга 
мокры абутак сушыць каля батарэй, агню або 
печак. Ад гарачага абутак можа сапсавацца.

Абутак бывае з розных матэрыялаў. Са ску-
ры, тэкстылю або гумы. Для догляду за ім ёсць 
розныя сродкі. Для абутку са скуры выкарыс-
тоўваюць адны сродкі. Для абутку з тэксты-
лю — іншыя. Гумавы абутак проста мыюць вадой. 
Прасушаны абутак са скуры чысцяць крэмам для 
абутку. Чысты абутак — гэта не толькі прыгожы 
выгляд. Такі абутак носіцца даўжэй. У ім і ногі 
будуць здаровымі. Той, хто клапоціцца аб чыс-
ціні абутку — клапоціцца пра здароўе сваіх ног.

З дапамогай дарослых знайдзіце на сродках для 
чысткі абутку этыкетку. 

  * Даведайцеся, для якога віду абутку гэты сродак. 
Для абутку якога колеру? Памятайце, што сродак 
падбіраюць па відзе і колеры абутку. 

Прак тычнае  заданне 
(пад наглядам дарослых)

1. Ачысціце абутак ад бруду. Можна змыць бруд 
вадой ці вільготнай сурвэткай. 

2. Вытрыце сухой анучкай. Прасушыце. 
3. Акуратна нанясіце крэм шчоткай або губкай 

для абутку.

Пакажыце, як вы ўмееце чысціць абутак.
Пакажыце, як вы ўмееце мыць гумавы абутак.

Гігіена харчавання

— Што значыць гігіена харчавання? — заду-
малася Маша. — Мытае, чыстае харчаванне? 
Нешта тут не так. — Ад харчавання зале-
жыць жыццё і здароўе чалавека, — кажа Даша. —
А якім павінна быць харчаванне — даведаешся 
з тэксту. 

Для жыцця людзям патрэбны цяпло, вада, 
паветра і ежа. Для здароўя — свежае паветра, 
чыстая вада, карысная ежа. 

Карысная ежа — гэта разнастайная ежа. 
Асабліва — для дзяцей. Карысныя для дзя-
цей кашы з круп, малочныя, мясныя і рыбныя 
стравы, агародніна і садавіна. Галоўнае — ежа 
павінна быць свежай. 

Для здароўя карысная прыгатаваная, вара-
ная ежа. Мы ядзім супы, боршч, кашы, мака-

роны, аладкі. П’ём малако, чай, кампоты, сокі. 
Агародніну і садавіну ядзім у сырым і прыгата-
ваным выглядзе. 

Бывае і не вельмі карысная ежа. Не захап-
ляйцеся тлустым і салодкім. Не піце салодкія 
газіраваныя напіткі. Гэта не карысна для зда-
роўя.

РазнастаЂйная еЂжа,
прыгатаваЂная еЂжа, ваЂраная еЂжа

1. Разгледзьце малюнкі на с. 22. Назавіце пра-
дукты, якія вы бачыце на малюнку.
2.  Якія прадукты можна ўжываць у сырым
выглядзе? Якія ў прыгатаваным?
3. Знайдзіце ў тэксце назвы страў на першае. 
Назвы страў на другое. Якія стравы выкарыс-
тоўваюць на трэцяе?

Каб быць здаровымі, выконвайце простыя 
правілы. 

Правілы харчавання
Ешце карысную, свежую і разнастайную 

ежу. Ужывайце агародніну і садавіну. Стра-
вы з рыбы, круп і малочных прадуктаў ка-
рысныя. Памятайце, што вараная ежа больш 
карысная, чым смажаная.

Чаму трэба есці карысную ежу? Як вы разуме-
еце выраз: «Смачна, але не карысна»? Прывя-

дзіце прыклады прадуктаў, якія смачныя, але не 
карысныя. 

Дапоўніце сказ. Выкарыстоўвайце словы для да-
ведак.

Гэта малако. Яго п’юць сырым і … . 
Гэта яблык. Яго ядуць сырым і … . 
Гэта … капуста. Гэта … агурок.

Словы  для  даведак: салёны, квашаны, 
сушаны, кіпячоны.

Правілы паводзін за сталом

— Навошта патрэбны правілы паводзін за 
сталом? — абуралася Маша, разгойдваючыся на
крэсле. Раптам крэсла пахіснулася, Маша за-
чапілася за абрус і перакуліла кубак з чаем. — 
Вось табе і адказ, — сказала Даша, — правілы 
паводзін ахоўваюць нас ад непрыемнасцей.

1.  Разгледзьце малюнкі. Прыдумайце дзецям 
імёны.
2.  Што робіць дзяўчынка перад ядой? Ці правіль-
на дзеці сядзяць за сталом? Пакажыце, хто з 
дзяцей сядзіць правільна.
3.  Навошта на стале сурвэткі? Чаму трэба мыць 
рукі?

4. Знайдзіце ў тэксце правілы паводзін за ста-
лом. Пакажыце на малюнках, дзе выконваюцца 
гэтыя правілы. 

За сталом сядзіце прыгожа. Спіну трымайце 
прама. Локці на стол не кладзіце. Не налягай-
це на стол. Акуратна карыстайцеся сталовымі
прыборамі. Трымайце відэлец у левай руцэ,
а нож у правай. Будзьце асцярожныя! Не раз-
махвайце рукамі з нажом і відэльцам. 

Ежы бярыце нямнога. АдлоЂмвайце хлеб ма-
ленькімі кавалачкамі. Ешце бясшумна. Старан-
на перажоўвайце. Губы і рукі выцірайце сур-
вэткай. 

Да прадуктаў харчавання адносьцеся бе-
ражліва. Беражыце хлеб. Бярыце яго столькі, 
колькі зможаце з’есці. Пасля яды не забывайце 
казаць «дзякуй».

Пакажыце, як вы сядзіце за сталом. Пакажыце, 
як адлоЂмваеце хлеб.
Пакажыце, як бераце і кладзяце ў чай цукар, 

размешваеце яго. Не стукайце лыжкай па шклянцы. 
Прасачыце, ці не забываеце вы казаць «дзякуй» 

пасля сняданку, абеду і вячэры.

Папярэджванне харчовых атручванняў
— Як гэта — атруціцца? Хіба можна атру-

ціцца ежай? Гэта ж ежа! — разважала Маша. —
Калі будзеш уважлівай і асцярожнай, то нічога
з табой не адбудзецца, — сказала Даша. 

1. Разгледзьце малюнкі. Чым адрозніваецца ежа?
2. Якую талерку вы б выбралі? Якая ежа не 
прыдатная? Чаму? Як вы даведаліся? 

Будзьце асцярожныя! Ежа можа быць не толь-
кі карыснай. Яна можа стаць небяспечнай. Асаб-
ліва шкодная і небяспечная сапсаваная ежа. Гэта 
ежа, якая падгніла або пакрылася цвіллю. Яна 
непрыемна пахне. Прадукты выглядаюць непры-
гожа. Яны пачарнелі або пакрыліся цёмнымі 

плямамі. Сапсаванымі прадуктамі можна атру-
ціцца! Атруціцца можна і дрэнна прыгатаванай 
ежай. Або прадуктамі, якія доўга захоўваліся без 
халадзільніка. Нямытыя агародніна і садавіна 
таксама могуць стаць прычынай атручванняў.

Запомніце! Калі пасля ежы вы адчулі сябе 
дрэнна, калі ў вас разбалеўся жывот або вані-
туе — трэба тэрмінова сказаць пра гэта дарос-
лым. Калі побач няма дарослых — тэлефануйце і 
выклікайце «хуткую дапамогу» па тэлефоне 103. 

Каб не атруціцца, не ешце сапсаваных пра-
дуктаў. Мыйце агародніну і садавіну. Сачыце за 
чысцінёй сваіх рук. На брудных руках жывуць
небяспечныя ўзбуджальнікі хвароб. Чыстыя 
рукі — гэта клопат пра сваё здароўе!

1. Якая ежа можа быць небяспечнай?
2. Як распазнаць непрыдатную ежу? 

  * Чаму неабходна мыць агародніну і садавіну? 

Чаму нельга есці прадукты, якія доўга захоўвалі-
ся без халадзільніка?

  * Чым яны могуць быць небяспечныя? 

1. Разыграйце сітуацыю. У вас разбалеўся жы-
вот, дома нікога няма, трэба выклікаць «хуткую 

дапамогу». Выберыце ролі хворага і дзяжурнага. 
Набірайце нумар 103. Дакладна і выразна кажыце, 
што здарылася з вамі. Назавіце сваё імя, прозвіш-
ча, адрас. 

2. «Так» ці «Не» — дайце хуткі адказ
Суп ядуць відэльцам? П’юць з кубка?
За сталом сядзяць ціха? Чай наліваюць у вазу?
Чай п’юць з малаком?
Раніцай вячэраюць?

Вечарам абедаюць?
Ваза для кветак?

Гігіена памяшкання
— Гігіена памяшкання — гэта калі ўсё

чыста, — робіць выснову Маша, — цяпер зра-
зумела, чаму мама так часта робіць уборку.
Шкада, што ў яе на нас не застаецца часу. — 
Дык вы ж самі можаце падарыць маме вольны 
час, — сказала Даша, трэба толькі…

Раскажыце па малюнку, як прыбіраюць пакой. 
Адкажыце на пытанні.

Чысціня ў доме захоўвае здароўе сям’і. Чыс-
ціню і парадак захоўваюць дарослыя і дзеці. Па-
мяшканні ў доме прыбіраюць, праветрываюць. 
Каб добра праветрыць, адкрываюць акно і дзве-
ры. Паветра хутка мяняецца, узнікае скразняк. 
У гэты час з пакоя трэба выходзіць. На скраз-
няку можна застудзіцца.

Робяць сухую і вільготную ўборку. Пры віль-
готнай уборцы выкарыстоўваюць ваду. Брудную 
ваду часта мяняюць. Ва ўборцы ўдзельнічае ўся 
сям’я. Дзеці могуць выціраць пыл, падмятаць 
падлогу, паліваць кветкі. Старэйшыя мыюць 

Правообладатель Народная асвета



29

падлогу, чысцяць дываны, мэблю. Калі ў доме 
чыста, у сям’і менш хварэюць. Узбуджальнікі 
хвароб гінуць. У чысціні ўсім добра і ўтульна. 
Калі ва ўборцы ўдзельнічае ўся сям’я, у мамы 
з’яўляецца вольны час.

СкразняЂк

1. Хто сочыць за парадкам у доме? 
2. Чаму ў доме павінна быць чыста?
3. Чаму трэба праветрываць памяшканне? 

Паназірайце, калі праветрываюць клас (на
ўроку, на перапынку). Як праветрываюць клас

(адчыняюць вокны, дзверы)? Ці ёсць у вашай шко-
ле спальня для дзяцей? Калі праветрываюць спаль-
ню? Дзе ў гэты час знаходзяцца дзеці? 

Прачытайце вясёлы верш. Ці правільна клапа-
ціўся Мішка аб кніжках? Што стане з кніжкамі? 
Як можна назваць учынак Мішкі?

Захацеў аднойчы Мішка 
Клопат праявіць аб кніжках. 
Стаў у ванне іх купаць,
Мыльнай пенай шараваць.

Што вы ўмееце рабіць, каб у доме было пры-
брана? Пакажыце, як вы ўмееце падмятаць. Як 
ўмееце выціраць пыл?

Рэжым дня

— Ай, — скардзіцца Маша, — нічога не па-
спяваю. Пакуль раблю адно, забываю пра іншае. 
Вось учора да самага вечара гуляла на двары. 
Стала рабіць урокі і заснула. І так часта бы-
вае. — Гэта таму, што ў цябе ніякага рэжыму 
няма, — сказала Даша. Але ўсё можна выправіць. 

1. Разгледзьце малюнкі.
2. Дайце імя вучню. Як ён праводзіць свой дзень? 
Калі ён устае? Вучыцца? Адпачывае?
3. Што дапамагае яму ўмацоўваць здароўе? 

Рэжым дня — лепшы памочнік здароўя. Ён 
умацоўвае арганізм і прывучае дзяцей да парад-
ку. Рэжым дня складаюць разам з дарослымі. 

Хочаце быць здаровымі? Уставайце раніцай 
у адзін і той ж час. Напрыклад, у 7 гадзін рані-
цы. Пачынайце свой дзень з зарадкі. Прымайце 
ежу ў адзін і той жа час. Снедайце ў 8 гадзін 
раніцы. Абедайце ў 14 гадзін дня, а вячэрайце ў 
19 гадзін вечара. Кладзіцеся спаць у 21 гадзіну 
вечара.

У рэжыме павінен быць час для працы і для 
адпачынку. Папрацавалі — адпачніце, пасля ад-
пачынку — за працу. Пасля заняткаў у школе і 
абеду патрэбен адпачынак. Карысныя прагулкі
на свежым паветры. Адпачылі — і за хатнія 
заданні. Пасля вучобы карысна займацца спор-
там. Можна гуляць у рухавыя гульні, дапама-
гаць па гаспадарцы. Толькі трэба выконваць усё 
строга па часе. Захоўваючы рэжым, усюды па-
спяваюць, нікуды не спазняюцца. Робяць шмат 
розных спраў і не стамляюцца.

1. Чаму рэжым дня лічаць памочнікам здароўя? 
2. Што неабходна рабіць, каб многае паспець? 
3. Які адпачынак карысны пасля заняткаў? Што 
вы робіце пасля заняткаў? 
4. Ці ёсць у вас рэжым дня? Ці выконваеце вы яго?

1. Разгледзьце малюнкі. Аб чым яны расказва-
юць?
2. Як вы клапоціцеся пра сваё здароўе? Ці робі-
це зарадку раніцай?
3. Выпішыце ў сшытак правілы здароўя.
4. Дапоўніце сказы, выкарыстоўваючы словы па 
выбары.

Я клапачуся пра здароўе. Я раблю … .
Я клапачуся аб зубах. Я чышчу іх … .
Я клапачуся аб целе. Я часта … .
Я буду моцным і … .

Сл о вы  п а  выб а ры: мыюся, зарадку, 
шчоткай, здаровым.

Разам з дарослымі складзіце свой рэжым дня. 
Вызначыце важныя для вас справы ў школе і 
справы пасля заняткаў. 

Папярэджванне захворванняў

— Калі ўсе хварэюць, небяспечна быць сярод 
людзей, — кажа Маша. — Я стараюся ў гэты 
час не ездзіць на аўтобусе, а хадзіць пяшком. 
Мама раіць не хадзіць ні ў кіно, ні ў тэатр, ні 
ў госці. Ці правільна гэта?

1. Што неабходна рабіць, каб быць здаровым?
2. Разгледзьце малюнкі. Складзіце сказы па ма-
люнках.
3. Што дапаможа засцерагчыся ад хваробы? Як 
вы засцерагаецеся? 

Бывае, што людзі прастуджваюцца, хварэюць. 
Часцей хварэюць у сырое надвор’е, восенню ці 
вясной. Часам хварэе адразу шмат людзей. Гэта 
называюць эпідэміяй. Часта бывае эпідэмія грыпу. 

Каб не хварэць — апранайцеся па сезоне. У 
дождж бярыце парасон або апранайце плашч. 
Калі прамоклі, хутка пераапраніцеся ў сухое
адзенне. Калі змерзлі, прыміце цёплы душ. Мож-
на зрабіць цёплую ванну для ног. Выпіце цёпла-
га чаю з малінай, мёдам, лімонам або парэчкамі.

1.  Ці могуць дзеці засцерагчы сябе ад прасту-
ды? Што для гэтага трэба рабіць?
2.  Ці даводзілася вам прастуджвацца? Як вы
сябе адчувалі?

Прачытайце парады ўрачоў. Абмяркуйце, што 
будзеце рабіць, каб засцерагчы сябе ад прас-
тудных захворванняў у небяспечны перыяд. 

Правілы засцярогі ад прастудных 
захворванняў

Каб у гэты час не захварэць — выконвайце 
рэжым дня. Загартоўвайцеся. Прымайце вод-
ныя працэдуры. Аблівайце ногі халаднаватай 
вадой. Часта мыйце рукі. Гуляйце на свежым 
паветры. Праветрывайце памяшканне. Рабі-
це скразняк. Часта рабіце вільготную ўборку. 
Пазбягайце месцаў, дзе шмат людзей. Калі 
школа недалёка — хадзіце пяшком. 

Адзявайце маску. Не чапайце вочы, рот 
нямытымі рукамі. Не чхайце на людзей, пры-
крывайцеся насоўкай. Карыстайцеся аднара-
зовымі папяровымі насоўкамі або сурвэткамі. 
Калі адчуваеце, што захварэлі, скажыце да-
рослым. Кладзіцеся ў ложак. Прымайце лекі 
пад наглядам дарослых.

Прачытайце разам з бацькамі правілы засцярогі 
ад прастудных захворванняў. Складзіце разам 

памятку, малюнак па кожнай парадзе. Прымацуйце 
памятку на бачнае месца, чытайце разам, выкон-
вайце парады.

Папярэджванне траўм

—Бачыш, які шрам, — кажа Маша, паказ-
ваючы руку, — летам зачапілася за цвік на бу-
доўлі. Так доўга балела. — А хіба ты не ведала, 
што гуляць на будоўлі небяспечна? — спытала 
Даша. — Вось цяпер у цябе метка на ўсё жыццё.

1.  Разгледзьце малюнкі. Чым заняты дзеці? Якія 
памылкі дапусцілі дзеці? 
2.  Чым небяспечныя такія сітуацыі? Што можа 
здарыцца?

  * Падумайце, што трэба зрабіць дзецям, каб паз-
бегнуць небяспекі. Якія правілы бяспекі трэба 
выконваць? 

Вакол шмат небяспекі. (Глядзі форзац 1). На 
вуліцы, дома, на прыродзе. Дзеці павінны ве-
даць пра яе. Вучыцеся пазбягаць небяспекі.
Выконвайце правілы бяспечных паводзін. 

Неасцярожныя паводзіны дзяцей часта пры-
водзяць да розных траўм. Падчас гульняў зда-
раюцца драпіны, выцятыя месцы. Пры неас-
цярожным абыходжанні з вострымі прадметамі 
бываюць парэзы, раны. Пры падзенні можна 
атрымаць пералом, вывіх. Пры неасцярожным 
абыходжанні з кіпенем, гарачай парай, агнём 
бываюць апёкі.

Калі здарылася бяда і хтосьці атрымаў траў-
мы — клічце на дапамогу дарослых. Калі пат-
рэбна медыцынская дапамога, звяртайцеся да 
ўрача. Раскажыце і пакажыце, дзе і што ў вас 
баліць. 

Выконвайце правілы бяспечных паводзін. 

Правілы бяспечных паводзін
Гуляйце на дзіцячых пляцоўках. Не штур-

хайце адзін аднаго, не стаўце падножак. Асце-
рагайцеся вострых прадметаў, кіпеню, агню. 
Зімой у галалёд хадзіце па пасыпаных пяском 
дарожках. Хадзіце павольна, як на лыжах, не 
адрываючы ног ад слізкай дарогі.

ТраЂўмы, апёк, выЂцятае меЂсца, выЂвіх, 
драЂпіны, раЂнкі, парэЂзы

1. Знайдзіце і прачытайце выдзеленыя словы ў 
тэксце. 
2. Да чаго прыводзяць неасцярожныя паводзіны? 
Якія бываюць траўмы? Ці былі ў вас траўмы? Як 
гэта здарылася? Хто аказваў дапамогу?
3. Якія выпадкі з траўмамі вам асабліва запом-
ніліся?

Да чаго можа прывесці гульня з вострымі прад-
метамі? З агнём? 

  * Ці могуць дзеці засцерагаць сваё жыццё? 

Пакажыце, як хадзіць па дарозе ў галалёд. Як 
правільна сябе паводзіць на вуліцы ў галалёд? 

Прачытайце тэкст разам з дарослымі. Патрэніруй-
цеся аказваць сабе першую дапамогу.

Дзеці павінны ўмець аказаць сабе першую да-
памогу. Невялікія драпіны, ранкі, парэзы трэба 

прамыць вадой з мылам. Затым памазаць месца 
вакол ранкі ёдам або зялёнкай. 

Калі апёк невялікі — астудзіць месца апёку 
пад струменем халоднай вады. Калі лёгкі ўдар 
або вывіх — прыкласці холад. Можна выка-
рыстоўваць лёд з халадзільніка або змочаны ў 
халоднай вадзе ручнік. Абавязкова скажыце аб 
сваіх траўмах дарослым. 

Зварот за медыцынскай
дапамогай 

— Калі я хварэла, выклікалі ўрача, — кажа 
Маша. — А мне, калі я апяклася, выклікалі 
«хуткую дапамогу», — сказала Даша. — Чаму 
так? — задумаліся дзяўчынкі. Калі выклікаюць 
урача, а калі — «хуткую дапамогу»?

1. Разгледзьце малюнкі. Да каго звяртаюцца за 
медыцынскай дапамогай?
2. Куды звяртаюцца за медыцынскай дапамогай? 

Калі людзі прастуджваюцца, у іх баліць га-
лава, горла. Чалавек адчувае сябе дрэнна. Зні-
кае апетыт, хочацца спаць. Бываюць насмарк, 
кашаль. Часта павышаецца тэмпература. Пры 
высокай тэмпературы могуць быць дрыжыкі. 
Патрэбна дапамога ўрача. У гэтым выпадку 
звяртаюцца ў паліклініку. Выклікаюць урача 
дадому. 

У дзяцей таксама часта баліць горла, галава, 
жывот. Але бывае, што боль узнікае нечакана. 
Калі раптам узнік рэзкі моцны боль — адразу 
звяртайцеся да дарослых за дапамогай. Трэба 
выклікаць «хуткую дапамогу». Калі вы дома 
адны і ўзнік такі боль — самі набірайце нумар 
тэлефона «хуткай дапамогі» 103 або 112.

Запомніце! Тэлефон 112 — служба вырата-
вання на ўсе выпадкі жыцця.

Скажыце дзяжурнаму ўрачу, што баліць. 
Адказвайце на пытанні ўрача. Называйце свае 
прозвішча, імя, адрас. 

Запомніце! Аб сваім дрэнным самаадчуванні 
заўсёды кажыце дарослым: бацькам ці настаўні-
ку. Калі цяжка казаць — пакажыце рукой месца 
болю. Пры дрэнным самаадчуванні трэба легчы 
ў ложак. Дарослыя выклічуць урача. Лячыцца 
трэба пад наглядам дарослых. Прымаць толь-
кі тое, што прызначыў урач. Самастойна браць
лекі нельга. Гэта небяспечна. Лекамі можна
атруціцца.

ДрыЂжыкі, паліклі Ђніка,
рэЂзкі моЂцны боль

1. Ці даводзілася вам хварэць? Як вы сябе ад-
чувалі?
2. Што неабходна рабіць, калі захварэлі? 
3. Чаму нельга браць лекі без дазволу дарослых?

Разгледзьце разам з бацькамі або настаўнікам 
тэрмометр. Разам вымерайце тэмпературу. Што 

паказвае тэрмометр? Якая ў вас тэмпература? 

* Даведайцеся ў дарослых, што азначаюць сло-
вы «аварыя», «няшчасны выпадак». 

«Хуткую дапамогу» выклікаюць пры ава-
рыях, пажарах, няшчасных выпадках. Па-
цярпелыя атрымліваюць цяжкія траўмы. Гэта

могуць быць апёкі, пераломы. Трэба хутка ра-
таваць людзей. Тады на дапамогу спяшаецца 
«хуткая дапамога».

АваЂрыя, нясчаЂсны выЂпадак

1. Ці выклікалі «хуткую дапамогу» ў вас дома? 
Каму выклікалі? 
2. На што скардзіўся хворы?

Пакажыце, як будзеце выклікаць «хуткую дапа-
могу». Што будзеце гаварыць? 

Калі выклікаюць урача, а калі — «хуткую дапа-
могу»? Ці трэба выклікаць «хуткую дапамогу», 
калі чхаеце і кашляеце?

Разыграйце сітуацыю Выклікаем «хуткую да-
памогу».

1. Моцна разбалеўся жывот.
2. Чалавеку на вуліцы стала дрэнна, ён про-

сіць дапамогі.

  * Падумайце, як паступіць у кожным выпадку. Што 
трэба гаварыць?

Запомніце парады ўрача і выконвайце іх!
Калі адчуваеце сябе дрэнна — скажыце пра 

гэта бацькам ці настаўніку.
Не бярыце лекі без дазволу дарослых. Гэта 

вельмі небяспечна. 

Не ешце гнілых, сапсаваных прадуктаў. 
Не ешце незнаёмых вам прадуктаў, ягад.
Не піце невядомую вадкасць.

Паўторым. Што мы ведаем па тэме
 «Чалавек і яго здароўе»

Пра сваё здароўе трэба клапаціцца. Захоў-
ваць чысціню, ужываць карысную ежу, быць 
асцярожным дома і на вуліцы. 

Трэба ўмацоўваць сваё здароўе. Кожны дзень 
загартоўвацца, абліваць ногі халаднаватай вадой. 
Рабіць ранішнюю зарадку. Выконваць рэжым 
дня. Праводзіць гульні на свежым паветры. 

Кожны дзень трэба захоўваць гігіену. Дагля-
даць за сабой, сваім целам. Трымаць у чысціні 
свой дом, сваю вопратку і абутак. 

Неабходна выбіраць для сябе карысную ежу. 
Ужываць свежую агародніну і садавіну, сокі. 
Есці прыгатаваную ежу з агародніны, рыбы, 
розных круп, малочных і мясных прадуктаў. 
Сапсаванымі прадуктамі можна атруціцца. 

Патрэбна засцерагаць сябе і захоўваць сваё 
жыццё. Выконваць правілы бяспечных паводзін 
дома і на вуліцы, папярэджваць траўмы.

ЧАЛАВЕК І ГРАМАДСТВА

Я і людзі навокал

Правілы культурных паводзін

— Для чаго патрэбны правілы культурных 
паводзін? Хіба правілы паводзін за сталом — 
гэта не адно і тое? — працягвала задаваць пы-
танні Маша. — А хіба людзі толькі за сталом 
сядзяць? — удакладняе Даша. — Ты ж ведаеш,
што правілы — гэта парадак і абарона ад
непрыемнасцей. Давай гэтаму вучыцца.

Мы жывём у акружэнні людзей, у грамад-
стве. Жыць людзям у грамадстве дапамагаюць
правілы культурных паводзін. Яны створа-
ны людзьмі, каб усюды быў парадак. Правілы 
патрэбныя, каб усе з павагай адносіліся адзін 
да аднаго, былі ветлівымі, захоўвалі чысціню. 
Правілы кожны дзень павінны выконваць да-
рослыя і дзеці.

Разгледзьце малюнкі на с. 45. Знайдзіце, хто вы-
конвае правілы культурных паводзін.

Культурны чалавек ведае і ўмее правільна 
сябе весці ў любым месцы. Правілы культурных 
паводзін патрэбныя ўсюды. Напрыклад, ёсць 

правілы паводзін у класе, правілы паводзін у 
школе. Ёсць правілы паводзін дома, на вуліцы. 
Правілы паводзін у грамадскіх месцах: у кіно, 
тэатры, на транспарце, магазіне, у парку. Калі 
чалавек парушае гэтыя правілы, ён прыносіць не-
прыемнасці іншым людзям, стварае беспарадак. 

Быць культурнымі і ветлівымі трэба вучыц-
ца. Вучыцца дома, у школе, у іншых людзей. 
Слухаць парады старэйшых. Быць ветлівымі. 
Умець прасіць прабачэння, вітацца і развітвац-
ца. Умець ветліва прасіць і дзякаваць. Уступаць 
месца старэйшым, хворым, маленькім. Захоў-
ваць чысціню ўсюды, не шумець, не парушаць 
парадак. Людзей, якія захоўваюць і выконва-
юць гэтыя правілы, называюць культурнымі. 

ПраЂвілы культуЂрных павоЂдзін,
культуЂрны чалавеЂк

1. Для чаго людзі стварылі правілы культурных 
паводзін? Для каго гэтыя правілы? 
2. Якім вы лічыце сябе? Ці заўсёды вы выкон-
ваеце правілы культурных паводзін? 
3. Якія правілы паводзін выконваюць у вашым 
класе? 
4. Якія правілы паводзін у вас дома, у сям’і?

Праслухайце казку. Аб якіх словах-памочніках 
ідзе гаворка? Якія словы дапамагаюць быць вет-
лівымі? 

Чароўныя словы-памочнікі

Жылі сярод людзей чароўныя словы. Дапа-
магалі яны людзям жыць у дружбе і згодзе. Не 
было тады сварак і крыўд. Людзі часта казалі 
гэтыя чароўныя словы. Усе былі ветлівымі. Усё 
ў іх ладзілася. 

Захацеў злы Чараўнік пасварыць людзей. 
Выкраў ён чароўныя словы. І жыццё людзей 
змянілася. Перасталі яны разумець адзін адна-
го. Сварацца, крыўдзяцца. Пакутуюць, мучац-
ца. Не дзякуюць, не просяць прабачэння. Уся-
кая праца не ладзіцца. Зразумелі тады людзі, 
наколькі важныя ў жыцці словы-памочнікі.
І сталі шукаць па свеце чароўныя словы. Мно-
гія з іх знайшлі, а некаторыя і да гэтага часу 
шукаюць.

1. Чаму словы «Дзякуй!» «Калі ласка!» «Прабач-
це!» называюць памочнікамі?
2. Ці часта вы гаворыце гэтыя ветлівыя словы? 

Паводзіны пры небяспецы

— Калі ўзнікаюць небяспекі? З дзецьмі хіба 
бывае такое? — усхвалявана спытала Маша. —
Вакол жа людзі! — Так, але людзі бываюць роз-
ныя. Ёсць небяспечныя людзі. Таму трэба быць 
асцярожным з незнаёмымі людзьмі, — сказала 
Даша.

1. Разгледзьце малюнкі. Чаму яны нас вучаць? 
2. Як паступіла дзіця ў небяспечнай сітуацыі? 
3. Што рабілі вы ў падобных сітуацыях?

У грамадстве жывуць розныя людзі. Сустра-
каюцца сярод людзей злодзеі, хуліганы, рабаў-
нікі. Гэта небяспечныя людзі. Яны прыносяць

шмат бед. Калі вам пагражае небяспека ці зда-
рылася бяда, звяртайцеся за дапамогай у мілі-
цыю. Міліцыю выклікаюць па тэлефоне 102 або 
112. Гаварыце зразумела, выразна. Скажыце, 
што здарылася. Правільна назавіце свой адрас, 
нумар тэлефона. 

Калі вы дома адны і не змаглі датэлефана-
вацца ў міліцыю, клічце на дапамогу суседзяў. 
Тэлефануйце толькі знаёмым людзям. Нельга 
адкрываць дзверы чужым людзям. 

Запомніце і выконвайце гэтыя парады! 

Парады міліцыянера
Не гуляйце на вуліцы без нагляду дарослых. 

Не адыходзьце далёка ад дома. Можна згубіц-
ца, заблудзіцца. Не размаўляйце на вуліцы з 
незнаёмымі людзьмі. Не бярыце ў іх грошы, 
пачастункі. Не садзіцеся ў чужую машыну. 
Калі на вуліцы вам пагражаюць, паспрабуй-
це ўцячы. Калі не можаце ўцячы — гучна 
крычыце: «Дапамажыце!» Не завіце да сябе ў 
дом чужых, незнаёмых людзей. Калі вы дома 
адны, без дарослых, не гаварыце пра гэта ні-
кому. Не гаварыце па тэлефоне: «Я адзін, дома 
нікога няма». Нікому не адкрывайце дзверы. 
Нават, калі за дзвярыма вам кажуць: «Я татаў 
сябар» ці «Я паштальён» або «Я сантэхнік».

1. Ці здараліся з вамі небяспечныя сітуацыі? Як 
вы паступалі? 
2. Якія правілы паводзін з парад міліцыянера 
вам знаёмыя? Што вы даведаліся новага? 

Удзельнічайце ў гульні «Выклікаем міліцыю». Гу-
ляйце ролі пацярпелага і міліцыянера. Пакажы-
це, як будзеце тэлефанаваць па тэлефоне 102. 

Перакажыце парады міліцыянера бацькам, сяб-
рам. Складзіце з бацькамі памятку, напамін

«Адзін дома». Павесьце яе на бачным месцы. За-
помніце і выконвайце парады з памяткі. 

Наведайце з дарослымі бліжэйшае аддзяленне 
міліцыі. Даведайцеся, як хутчэй дабрацца да яго 
ў выпадку небяспекі. 

Правілы нашага жыцця:
што можна, а што нельга

— Так многа трэба ведаць, — уздыхнула 
Маша, — я думала, што ўсе правілы для дарос-
лых. — Многа непрыемнасцей здараецца менаві-
та з дзецьмі, — сказала Даша, — таму што…

Людзі ведаюць аб правілах бяспечных паво-
дзін. Але забываюць пра іх, або не выконва-
юць. І часта трапляюць у небяспечныя сітуацыі. 
Атрымліваюць траўмы. Вучыцеся распазнаваць 
небяспеку! 

1. Разгледзьце малюнкі. Чым небяспечны па-
жар? Ці здаралася з вамі такая сітуацыя? 
2. Як вы думаеце, чаму хлопчык размахвае яр-
кай тканінай?

  * Чаму вучыць малюнак? Як паступаць правільна 
ў такой сітуацыі? Свае адказы пачынайце так: 
«Я не буду гуляць з запалкамі, каб дома не
адбыўся пажар. Калі ўсё-такі нешта здарыцца, я 
буду зваць на дапамогу…»

Праверце сябе па тэсту выратавальнікаў. Разам 
з дарослымі падбярыце правільныя адказы на 

пытанні. Адказы шукайце ў калонцы справа. Раз-
бірайце па 1—2 пытанні. Разыгрывайце разам сі-
туацыі. Пакажыце дзеяннямі, як паступаць пра-
вільна. 

Разам з дарослымі разгледзьце малюнкі на
форзацы 1. Знайдзіце правілы бяспечных паво-

дзін зімой (летам). Назавіце і пакажыце правілы 
бяспечных паводзін у школе (дома, на вуліцы). Як 
трэба паступаць дзецям, каб пазбегнуць небяспекі? 
Падумайце, якія яшчэ небяспекі могуць падсцера-
гаць дзяцей на вуліцы і дома.

• Што рабіць, калі
ў пад’ездзе загарэліся 
якія-небудзь рэчы?

• Як правільна выклі-
каць выратавальнікаў, 
калі здарыўся пажар?

• Што рабіць, калі за-
гарэўся алей на па-
тэльні?

• Што рабіць, калі ад 
непагашанай запалкі 
загарэлася вядро для 
смецця?

• Як правільна карыс-
тацца бенгальскімі аг-
нямі?

• Заліць вядро для 
смецця вадой і правет-
рыць пакой.
• Патэлефанаваць па 
тэлефоне 101 або 112. 
Сказаць, што гарыць.
Назваць сваё прозві-
шча і тэлефон.
• Трымаць на выцяг-
нутай руцэ. Адысці да-
лей ад ёлкі і штор. 
• Выбегчы з кватэры. 
Паведаміць дарослым 
(суседзям). Выклікаць 
выратавальнікаў па тэ-
лефоне 101 або 112.
• Выключыць пліту. 
Накрыць патэльню на-
крыўкай або мокрым 
ручніком. Паклікаць 
на дапамогу дарослых.

Добразычлівыя адносіны
адзін да аднаго

— А што азначае слова добразычлівы? —
здзівілася Маша. — Давай спачатку падзелім гэ-
тае слова на часткі, — прапанавала Даша, — «доб-
ра-зычлівы» — пажадана людзям рабіць. — Зразу-
мела, — узрадавалася Маша, — гэта слова «д…».

Дапамагаць іншым людзям, рабіць добрыя 
справы і ўчынкі можа кожны чалавек. Дзеці 
таксама імкнуцца быць добрымі. Яны вучацца 
рабіць добрыя справы і ўчынкі. Але не заўсёды 
ведаюць, як і дзе гэта можна рабіць. 

Разгледзьце малюнкі на с. 52, 54. Праслухайце і 
абмяркуйце тэксты. Як здзяйсняюць добрыя спра-

вы і ўчынкі? Дзе іх можна здзяйсняць? (Дома?
У школе? На вуліцы?) Што трэба для гэтага рабіць?

1. Адкажыце на пытанні. Выкарыстоўвайце сло-
вы для даведак.

Што здарылася з хлопчыкамі? Ім было ба-
люча? Як яны аднесліся адзін да аднаго? Яны 
пасварыліся ці не? Як вы думаеце, якія словы 
яны сказалі? Што б вы сказалі?

Словы  для  даведак: прабачце, калі лас-
ка; выбачайце, калі ласка; прашу прабачэння.

2. Калі гавораць: «Выбачайце, калі ласка»?

Пакажыце, як вы папросіце прабачэння, калі
сутыкнецеся з кім-небудзь.
Пакажыце, як просіце прабачэння перад сябрам, 

калі вінаватыя.
Прапануйце сябру свае алоўкі, фламастары. Якія 

чароўныя словы трэба сказаць? (Дзякуй; калі лас-
ка; выбачайце; вазьмі; на.)

У вёсцы ёсць старэнькая жанчына. Яна зусім 
слабая і жыве адна. Школьнікі часта ёй дапа-
магаюць. Яны прыносяць з калодзежа ваду, 
мыюць падлогу. Летам праполваюць градкі.
Зімой чысцяць снег, носяць у хату дровы.
Жанчына ім заўсёды кажа: «Вялікі дзякуй».

Помніце! Старым і слабым заўсёды патрэбна 
наша дапамога.

ДапамоЂга пажылыЂм і старыЂм

1.  Разгледзьце малюнак. Раскажыце, як дапама-
гаюць дзеці бабулі. Якія справы і ўчынкі здзяй-
сняюць дзеці? Гэта добрыя справы? 
2.  Як вы адносіцеся да слабых і пажылых лю-
дзей? Стараецеся дапамагчы? 
3.  Раскажыце аб сваёй сям’і. Хто самы ста-
рэйшы ў вашай сям’і? Як завуць бабулю? Як 
завуць дзядулю? Як клапоцяцца пра іх у вашай 
сям’і?
4.  Раскажыце пра свае добрыя справы і ўчынкі. 

Клапатлівая ўнучка

У Машы старэнькая бабуля. Маша любіць 
і шкадуе сваю бабулю. Дапамагае ёй па хаце. 
Мые посуд, падмятае падлогу, выцірае пыл. 

Унучка клапоціцца аб сваёй бабулі. То тапач-
кі паднясе. То акуляры падасць. То ніткі пры-
нясе, калі бабуля вяжа. Маша не шуміць, калі 
бабуля спіць. Асцярожна накрывае яе пледам. 
Бабуля задаволена сваёй унучкай.

1. Як Маша клапоціцца аб сваёй бабулі? Што 
яна робіць па хаце? 
2. Як адносіцца Маша да сваёй бабулі? Што 
можна сказаць аб унучцы? Выкарыстоўвайце 
словы для выбару.
Словы  для  выбару: працавітая, лянівая, 

клапатлівая, старанная.

3. Як вы адносіцеся да бабулі, дзядулі? Якія сло-
вы можна сказаць пра вас? 

Пакажыце, як вы адносіцеся да сваёй бабулі. 
Падыдзіце да яе, ласкава паглядзіце. Абдыміце, 
спытайце, як яна сябе адчувае. 

Завядзіце сшытак добрых спраў. Запісвайце 
свае добрыя справы і ўчынкі. Палічыце, колькі 
добрых спраў зроблена вамі за дзень.

  * За тыдзень? 

Правілы гасціннасці

— Цяпер я сама скажу, што гэта за праві-
лы, — узрадавалася Маша, — падзялю слова на 
часткі: «гасцін-насць». Значыць, гэта правілы 
для прыёму гасцей. 

1. Разгледзьце малюнкі.
2. Раскажыце, як сервіруюць стол да святочнага 
абеду.
3. Што робіць стол святочным? 

Да прыходу гасцей гаспадары рыхтуюцца. 
Накрываюць святочны стол. Сцелюць прыгожы 
абрус. На стол ставяць прыгожы посуд. Кожна-
му госцю — талерка. Раскладваюць прыборы. 
Справа ад талеркі кладуць лыжку і нож, зле-
ва — відэлец. Перад відэльцам ставіцца ма-

ленькая карзінка для хлеба. Перад талерка-
мі — бакалы для напіткаў, прыборы для дэсер-
ту. Невялікую вазу з кветкамі ставяць у цэнтры 
стала. Калі ваза вялікая — лепш ставіць збоку. 
Каля кожнага прыбора — прыгожыя сурвэткі. 
Прыгожа, калі ўсё спалучаецца па колеры.

Разгледзьце малюнкі на с. 56 (справа). Прачы-
тайце, як сервіруюць стол да вячэрняга чаяпіцця. 

Стол накрыты да чаю. На стале блюда з бу-
лачкамі, печывам. Пасярэдзіне — цукарніца. 
Побач ваза з варэннем, ваза з цукеркамі. Зба-
нок з малаком, лімон. Для кожнага — кубак са 
сподкам, чайная лыжачка. На стале прыгожыя 
сурвэткі.

1.  Ці адрозніваецца сервіроўка стала да свя-
точнага абеду і да вячэрняга чаяпіцця? Чым? 
Выкарыстоўвайце тэкст. 
2.  Як у вас дома сервіруюць стол да абеду? Да 
вячэры? 

У жыцці кожнаму даводзіцца прымаць гасцей 
альбо хадзіць у госці. Даведайцеся з тэксту аб 

правілах гасціннасці. Калі вы прымаеце гасцей,
вы — гаспадар. Калі ідзяце ў госці, вы — госць. 
Для гэтых выпадкаў таксама ёсць свае правілы. 
Вывучайце іх і выкарыстоўвайце.

Правілы прыёму гасцей
Да прыходу гасцей рыхтуйцеся загадзя. 

Прадумайце, як будзеце прымаць гасцей, 
чым частаваць і забаўляць. Будзьце ветлівы-
мі з усімі. Удзяляйце ўвагу ўсім гасцям ад-
нолькава. Сустракайце кожнага госця. Знаём-
це яго з іншымі гасцямі, калі яны раней не 
сустракаліся. Шчыра дзякуйце за атрыманыя 
падарункі. Тут жа разгарніце падарунак, па-
хваліце яго і яшчэ раз падзякуйце. Пакажыце 
свае цацкі, кніжкі або гульні, якія зацікавілі 
гасцей. Калі госць нешта выпадкова разбіў, 
супакойце яго. За сталом частуйце гасцей. Не 
ўставайце з-за стала, калі госці яшчэ ядуць.
Праводзьце гасцей да дзвярэй. Дапамагайце 
ім апрануцца.

Правілы паводзін у гасцях
Хадзіце ў госці па запрашэнні. Нельга 

прыходзіць нечакана, без запрашэння. У гас-
падара могуць быць свае справы. Калі вас за-
прасілі ў госці, падзякуйце. Прыгатуйце пада-
рунак і сваё ўбранне загадзя. У госці ходзяць 
прыбранымі. Не пытайцеся ў сябра, што яму 
падарыць. Даведвайцеся загадзя, што яму па-
дабаецца. Калі ўручаеце падарунак, скажыце 
свае пажаданні. 

Абмяркуйце ў класе або з дарослымі правілы 
прыёму гасцей і правілы паводзін у гасцях. Якія 
з правілаў былі для вас новымі? 

У свабодны час разыгрывайце кожнае правіла. 
Будзьце па чарзе то гаспадаром, то госцем.

Пакажыце, як уручаеце падарунак. Што скажаце? 
Пакажыце, як атрымліваеце падарунак. Што ска-

жаце?
Перадайце выразам твару радасць, удзячнасць.

Выкарыстоўвайце  словы: калі ласка, вя-
лікі дзякуй, віншую, вельмі рады, ад усёй душы.

Паўторым. Што мы ведаем па тэме
  «Я і людзі навокал»

Мы жывём сярод людзей, у грамадстве. Жыць 
сярод людзей дапамагаюць правілы культурных 
паводзін. Прытрымлівацца і выконваць іх трэ-
ба ў любым месцы. У транспарце, на вуліцы,
у класе, у школе, у гасцях. Выконваюць правілы 
дома, у тэатры, кіно, бібліятэцы, на экскурсіі. 

Пры зносінах з людзьмі важныя ветлівыя 
словы: «калі ласка», «дзякуй», «прабачце». 
Трэба паважаць кожнага чалавека. Старайцеся 
здзяйсняць добрыя справы і ўчынкі. Тых, хто 
выконвае правілы культурных паводзін, назы-
ваюць культурнымі людзьмі. 

Важна ведаць правілы бяспечных паводзін. 
Яны дапамагаюць захаваць здароўе, наша жыццё. 

Горад і сяло

Асаблівасці города

— А хіба ў горада ёсць асаблівасці? — задума-
лася Маша, — я думала, што асаблівасці толь-
кі ў людзей. — Што ты, Маша, у гарадоў свае 
адрозненні. Давай знойдзем іх у тэксце, — пра-
панавала Даша.

Разгледзьце малюнкі. Параўнайце вялікі горад
і малы. Чым яны адрозніваюцца?

У нашай краіне шмат гарадоў. Ёсць гарады 
вялікія і малыя. У вялікіх гарадах дамы высо-
кія. Вуліцы шырокія. Па іх ходзяць аўтобусы, 
трамваі, тралейбусы. На вуліцах шмат людзей. 
У малых гарадах дамы невысокія. Вуліцы вуз-
кія. Няма тралейбусаў і трамваяў.

У гарадах вуліцы маюць назвы. А дамы і 
кватэры — нумар. Назву горада, вуліцы, нумар 
дома і кватэры называюць адрасам. 

АЂдрас

1. У якім горадзе жыве ваша сям’я? Раскажыце 
аб сваім горадзе. 
2. Назавіце свой адрас.
3. Дзе знаходзіцца ваша школа? Назавіце адрас 
школы.
4. Знайдзіце ў тэксце і назавіце адрозненні вя-
лікіх і малых гарадоў. 

Чаму так важна ведаць адрас?

  * Ці лёгка знайсці ў горадзе чалавека, не ведаю-
чы яго адрас? 

Паназірайце, хто падтрымлівае 
парадак у вашым двары. Што 

вы ведаеце аб прафесіі дворніка? 
Што робіць дворнік узімку? Летам? 
Ці ёсць у двары кантэйнеры для 
паасобнага смецця? Ці ведаеце вы, 
як завуць дворніка, прыбіральшчыцу, што працуюць 
у вашым двары?

1. Як жыхары вашага дома падтрымліваюць па-
радак?
2. Ці ёсць каля вашага дома кветнікі? Хто за імі 
даглядае? 

Што робіце вы, ваша сям’я, каб ваш двор быў 
прыгожым? (Даглядаеце за раслінамі? Падтрым-

ліваеце чысціню? Не пакідаеце пасля сябе смецце? 
Выкарыстоўваеце раздзельныя кантэйнеры?) 
  * Даведайцеся ў дарослых, для чаго падзяляюць 
смецце.

Гарадскі дом

— Вось цікава, — кажа Маша, — слова «дом» 
адно, а азначае рознае. — Ты гаворыш аб дамах
у горадзе і вёсцы? — удакладніла Даша. —
Дык што ж такое «дом» у горадзе?

1.  Разгледзьце малюнкі. Пакажыце шматпавяр-
ховыя і аднапавярховыя дамы. Пакажыце цагля-
ныя, панэльныя і драўляныя дамы. Чым яны ад-
розніваюцца? 
2.  Знайдзіце пад’езды дома. Колькі пад’ездаў у 
кожным доме?
3.  Раскажыце, у якім доме жыве ваша сям’я. 
Выкарыстоўвайце выдзеленыя словы.

У гарадскіх дамах жыве шмат людзей. 
Гэта жыхары дома. Уваход у дом называюць 
пад’ездам. У вялікіх дамах іх некалькі. На кож-
ным — нумар пад’езда і нумары кватэр, якія 
ёсць у гэтым пад’ездзе. Так хутчэй знаходзіць 
патрэбны адрас. 

У шматпавярховых дамах многа кватэр і 
ёсць ліфты. На паверхах размешчаны дзве ці 
больш кватэр. Кватэры пазначаны нумарамі.

У гарадах пад’езды зачыняюцца. На дзвя-
рах — кодавы замок. Каб увайсці, трэба набраць
код (нумар) кватэры. У жыхароў дома ёсць ко-
давыя ключы. 

Сёння мы зойдзем да Зоі. Яна жыве ў вя-
лікім доме. На свой паверх яна падымаецца 
на ліфце. Вось Зоя націскае кнопку, выклікае 
ліфт. Уваходзіць у кабіну, націскае кнопку з 
нумарам свайго паверха. Дзверы зачыняюцца, 
і ліфт падымаецца ўверх. На патрэбным павер-
се ён спыняецца. Дзверы кабіны адкрываюцца 
самі. Зоя ідзе да сваёй кватэры. Звоніць у дзве-
ры, яе сустракае мама.

ЦагляЂны дом, панэЂльны дом,
драўляЂныя дамыЂ, шматпавярхоЂвыя дамыЂ, 
аднапавярхоЂвыя дамыЂ, коЂдавы замоЂк

1. Разгледзьце малюнкі. Ці можна па малюнку 
даведацца, у якім пад’ездзе жыве Зоя? На якім 
паверсе? 
2. Назавіце свой хатні адрас. Раскажыце, у якім 
доме вы жывяце. Расказвайце по плане: 

1. Колькі паверхаў у вашым доме?
2. На якім паверсе вы жывяце? 
3. Як падымаецеся на свой паверх? 
4. Колькі кватэр на вашай плацоўцы? 

Якія правілы паводзін павінны выконваць жыха-
ры дома? А госці? Чаму трэба пазначаць 

пад’езды? Што дапамагае службам выратавання 
хутка знаходзіць адрас? 
  * Як паступаюць дзеці, якія малююць на дзвярах 
пад’ездаў і зафарбоўваюць нумары? Чаго яны не 
разумеюць? Што б вы ім патлумачылі?

Гарадская кватэра 

— Я прыдумала, — кажа Маша, — вялікі 
дом — гэта як вялікая скрынка, у якой шмат 
скрыначак (кватэр). — Так, але яшчэ ў кож-
най кватэры шмат розных памяшканняў — па-
кояў, — дадала Даша. Давай даведаемся, якія 
гэта памяшканні…

Разгледзьце малюнкі. Якія памяшканні намаля-
ваны? Для чаго яны патрэбныя? 

Гэта гарадская кватэра. У кватэры можа быць 
адзін або некалькі пакояў. Калі адзін пакой — 
гэта аднапакаёвая кватэра, два — двухпакаё-
вая. Калі тры — гэта …, калі чатыры — … . 
У кватэрах ёсць вадаправод з халоднай і гара-
чай вадой. У вялікіх дамах ёсць смеццеправод. 
Ён можа быць у кватэры ці на лесвічнай пля-
цоўцы.

У кватэры ёсць розныя памяшканні. Вось 
кухня. Тут рыхтуюць і прымаюць ежу. Пакой 
для адпачынку называюць залай або гасцінай. 
Пакой для сну — спальняй. У дзяцей можа 
быць асобны, дзіцячы пакой. Або асобнае месца 
для заняткаў і гульняў. У кожным пакоі — мэб-
ля. Мэблю падбіраюць па прызначэнні. Мэбля 
для кухні, спальні, гасцінай, дзіцячай. У ква-
тэры ёсць і іншыя памяшканні: пярэдні пакой, 

ванная, прыбіральня, каморка. Падумайце, для 
чаго служаць гэтыя памяшканні.

Выкарыстайце малюнкі на с.  65, 66. Пакажыце і 
назавіце мэблю ў гасцінай. Якая мэбля ў спаль-

ні? Што знаходзіцца на кухні? Ці ёсць у гэтай ква-
тэры дзіцячы пакой? Чым ён адрозніваецца ад
іншых пакояў? 

КуЂхня, гасці Ђная, спаЂльня, дзіцяЂчы
пакоЂй, пярэЂдні пакоЂй, ваЂнная,

прыбіраЂльня, камоЂрка

1. Прачытайце выдзеленыя ў тэксце словы. На-
завіце памяшканні ў гарадской кватэры. 
2. У якой кватэры жыве ваша сям’я? (двух-, трох-,
чатырохпакаёвай)
3. Успомніце, якая мэбля ў вас у гасцінай (спаль-
ні, дзіцячым пакоі). Дзе вы рыхтуеце ўрокі?
4.  Дзе рыхтуеце ежу? Як вы дапамагаеце на 
кухні?
5. Якія правілы бяспечных паводзін трэба выкон-
ваць у кватэры (не гуляць з вострымі прадмета-
мі, з запалкамі; адкрываць краны; стаяць блізка 
каля агню)?

Раскажыце аб сваім пакоі па плане: 
1.  Які ў вас пакой? Якога колеру сцены? 

Фіранкі?

2.  Ці ёсць у пакоі ложак? Стол? Якая яшчэ 
мэбля ёсць у вашым пакоі? 

3.  Што вы робіце ў сваім пакоі? Чым любіце 
займацца?

4.  Хто наводзіць парадак у вашым пакоі?

Як вы разумееце выраз: «Кожнай рэчы сваё 
месца»? Чаму трэба вяртаць прадметы на

месца?
  * Хто часцей спазняецца ў школу? Той, у каго 
парадак? Ці той, хто раніцай шукае рэчы? 

Дзе часцей за ўсё збіраецца ваша сям’я? Што 
робіць мама раніцай? Вечарам? Як дапамагае 

маме тата? Што робяць дома дзеці? 

Праца ў горадзе

— Вось цікава, — працягвала Маша, — у го-
радзе столькі людзей! І што яны ўсе робяць?

— Працуюць, ствараюць прадметны свет, —
патлумачыла Даша.

Разгледзьце малюнкі. Раскажыце па малюнках, 
чым займаюцца людзі ў горадзе.

У горадзе жыве многа людзей. Яны працуюць
на заводах, фабрыках, розных прадпрыемствах. 
Выпускаюць машыны, станкі, абсталяванне. Ро-
бяць халадзільнікі, тэлевізары, посуд, абутак, 

адзенне, кнігі. Будуюць дамы, вырошчваюць 
кветкі, даглядаюць за раслінамі. Шмат розных 
вырабаў робяць у горадзе. 

Тут патрэбны людзі розных прафесій. Патрабу-
юцца рабочыя, токары, слесары, зваршчыкі. Да-
ведайцеся ў дарослых, што яны робяць. Патрэбны 
электрыкі і вадзіцелі. Швачкі і абутнікі. Ткачыхі 
і гадзіншчыкі. Патрэбны будаўнікі, кветкаводы, 
майстры па рамонце адзення і абутку.

У бальніцах і паліклініках працуюць ме-
дыцынскія работнікі. У школах — настаўнікі,
у магазінах — прадаўцы. Шмат людзей занята 
на ўборцы горада. Чыстыя прыгожыя вуліцы, 
кветнікі і газоны — гэта праца многіх людзей. 

У горадзе большасць людзей працуюць па 
пяць дзён у тыдзень. Працоўны дзень доўжыц-
ца 8 гадзін. Выхадныя дні ў многіх — субота
і нядзеля.

1. Раскажыце, што выпускаюць у горадзе. 
2. Знайдзіце ў тэксце назвы прафесій людзей, 
якія патрэбныя ў горадзе.
3. Якія прафесіі вам незнаёмыя? 
4. Кім працуюць вашы бацькі? 

 Навошта гораду патрэбны будаўнікі (кветкаво-
ды, вадзіцелі)? Што адбудзецца, калі знікнуць 
гэтыя прафесіі? 

З якімі прафесіямі людзей вы сустракаецеся па 
дарозе ў школу? Разважайце так:

Я выйшаў з хаты. Двор прыбірае … . У шко-
лу мяне вёз … . На вуліцы кветкі пасадзіў … . 
У школе мяне вучаць … .

Адрозненне сяла ад горада

— Цяпер я зразумела, чым адрозніваецца
горад ад сяла, — кажа Маша. — Чаго няма ў
сяле — ёсць у горадзе, і наадварот, чаго няма
ў горадзе — ёсць у сяле. 

У нашай краіне шмат сёл і вёсак. Гэта сель-
ская мясцовасць. Тут людзі жывуць у сваіх, 
асобных дамах. Людзі працуюць на палях, ага-
родах, фермах. Зімой і летам у сельскіх жыха-
роў розная праца. 

Гэта сяло. Тут ёсць магазін, школа, пошта, 
клуб. У некаторых вёсках ёсць царква. Каля 
кожнага дома растуць кветкі, ёсць сад, агарод. 
На падворку — свойская жывёла.

1. Разгледзьце малюнак. Знайдзіце школу, клуб. 
2. Параўнайце горад і сяло. Параўноўвайце да-
мы, вуліцы, транспарт.
3. Вы былі ў вёсцы? Што вам там спадабалася?
4. Разгледзьце малюнкі на с. 72.
5. Як выглядае дом у сяле? Што ёсць побач
з домам?

У сельскім доме жыве адна сям’я. Каля
дома — двор, сад, агарод. Ёсць розныя памяш-
канні, адрыны для жывёл. Ёсць вялікая камора 
або склеп для захоўвання прадуктаў. Ёсць месца 
для дроў.

У доме ёсць калідор ці веранда. Адзін або не-
калькі пакояў. Звычайна ў сельскім доме ёсць 
печ. Яе топяць зімой, каб было цёпла. Ежу гату-
юць у печцы ці на пліце. У многіх сёлах (вёсках) 
газ і халодная вада праведзены ў дом. Звычай-
на ваду ў сяле (вёсцы) бяруць з калодзежа або
калонкі.

СеЂльскі дом

1.  Разгледзьце малюнкі. Чым адрозніваецца сель-
скі дом ад гарадской кватэры? 
2.  У якой мясцовасці вы жывяце? У якім доме? 
3.  Якія памяшканні ёсць у вашым доме? 

4.  У вас ёсць сад, агарод? Што вырошчваюць
у садзе? На агародзе? 
5.  Якія жывёлы жывуць у вас на падворку? Як 
за імі даглядаюць?
6.  Ці ёсць у вас асобны пакой? Дзе вы рыхтуеце 
ўрокі?
7.  Хто сочыць за парадкам у доме? У двары? 

Чаго няма ў горадзе, а ёсць у вёсцы? Падумай-
це, чаму гарадскія дзеці любяць праводзіць кані-

кулы ў вёсцы. 

Калі ўстаюць бацькі (дарослыя людзі) у вёсцы? 
Якую працу яны выконваюць раніцай? Хто кор-

міць і даглядае свойскую жывёлу? Як вы дапама-
гаеце дарослым у вёсцы?

Разгледзьце малюнкі. Што можна купіць у сель-
скім магазіне?

Правообладатель Народная асвета



74

Удзельнічайце ў гульні «Магазін». Згуляйце па 
чарзе ролі прадаўца і пакупніка ў сельскім ма-
газіне. Мяняйцеся ролямі.

Праца на сяле

— Вось добра ў вёсцы працаваць, не трэба ні-
якіх прафесій, — зрабіла свае высновы Маша.

— Хто табе такое сказаў? — спытала Да-
ша. —У сяле вельмі патрэбныя розныя прафесіі!

1.  Разгледзьце малюнкі. Раскажыце з іх дапамо-
гай аб сельскай працы. Выкарыстоўвайце словы: 
даярка, птушніца, трактарыст, палявод, агароднік. 
2.  Прачытайце тэкст. Што робяць у сельскай 
мясцовасці вясной (летам, восенню, зімой)?

Шмат працы ў сельскай мясцовасці. Рана па-
чынаецца працоўны дзень. Людзі клапоцяцца 

пра свойскую жывёлу. Кормяць свіней, авечак, 
птушак. Кожны дзень пасуць кароў і коз, авечак. 

Людзі ў сяле працуюць увесь год. Праца ў іх 
сезонная. Вясной засяваюць палі, агароды. Ле-
там праполваюць пустазелле, паліваюць раслі-
ны. Косяць і сушаць сена. Нарыхтоўваюць жы-
вёлам корм на зіму. Восенню збіраюць ураджай. 
Рыхтуюць запасы прадуктаў на зіму. Восенню 
соляць, квасяць агародніну. Вараць варэнне, су-
шаць садавіну. На зіму запасяць паліва. Пілу-
юць і сякуць дровы. Зімой даглядаюць за жы-
вёламі. Рыхтуюць да сяўбы насенне. Працуюць 
у цяпліцах.

СезоЂнная праЂца

1. Што сельскія жыхары робяць вясной (летам, 
восенню, зімой)? Знайдзіце ў тэксце.

2. Дапамажыце закончыць сказы. Выкарыстайце 
словы для даведак. 
Кароў доіць … . Свіней корміць … .
Зямлю арэ … . Птушак корміць … .

Словы  для  даведак: трактарыст, даяр-
ка, птушніца, свінарка.

1. Паказвайце жэстамі, што робяць у вёсцы.

Пілуюць дровы. Дровы сякуць. Кормяць 
курэй, гусей. Сеюць збожжа. Зграбаюць сена. 
Гладзяць шчанюкоў і кацянят.

2. «Так» ці «Не» — дайце хуткі адказ
У вёсцы на трамваях 
ездзяць?

У горадзе дамы высо-
кія?

На лузе пасвяць кароў? На асфальце сеюць?
У вёсцы топяць печку? Коз пасвяць на балко-

нах?

Праца людзей горада і сяла 

 — Што ж атрымліваецца? — разважае 
Маша. — У горадзе — адно, у вёсцы — іншае. 
Кожны сам па сабе жыве? — Ну, што ты,
Маша. У тым і справа, што горад і сяло пра-
цуюць адзін для аднаго, — адказала Даша. 

Людзі ў гарадах і сёлах працуюць, ствара-
юць сваю прадукцыю. Не можа горад абысці-

ся без сельскай прадукцыі. Гарадскім жыхарам 
патрэбны прадукты харчавання. Не можа і сяло 
абысціся без горада. Таму, што без машын ура-
джай вырошчваць цяжка.

1. Разгледзьце малюнкі. Назавіце прадукцыю го-
рада. Адкуль у горад паступаюць мяса, малако, 
гародніна, садавіна? Чаму горад не можа абыс-
ціся без сельскай прадукцыі?
2. Назавіце прадукцыю сяла. Як разумееце вы-
раз: «Сяло не можа абысціся без гарадской пра-
дукцыі»? 

Горад і сяло працуюць адзін для аднаго.
У горадзе ствараюць машыны, розныя вырабы, 
абсталяванне. Перапрацоўваюць прадукцыю, 
вырашчаную на сяле, і атрымліваюць прадук-
ты харчавання. З малака атрымліваюць кефір, 
сыры, сыркі, ёгурты, масла, смятану, тварог.

З мяса робяць каўбасы, сасіскі, рулеты і шмат 
іншых мясных вырабаў. Са збожжа атрымліва-
юць муку. З мукі пякуць хлеб, булкі, батоны і 
розныя кандытарскія вырабы. Гатовую прадук-
цыю прадаюць у гарадскіх і ў сельскіх магазінах.

Акрамя прадуктаў харчавання, у магазінах 
прадаюць адзенне і абутак, посуд і мэблю, ство-
раныя ў гарадах. З горада ў вёску паступаюць 
машыны, абсталяванне і іншая патрэбная на сяле 
тэхніка. Немагчыма на сяле абысціся без трак-
тароў, грузавікоў, камбайнаў і іншых машын. 

Працаўнікі сяла кормяць жыхароў горада.
А працаўнікі горада ствараюць машыны і па-
лягчаюць працу сельскіх жыхароў.

ПрадуЂкцыя гоЂрада, прадуЂкцыя сялаЂ

1. Каго называюць працаўнікамі? 
2. У каго праца мяняецца па сезонах?

Ці можна назваць працу гараджан больш важ-
най, чым працу сельскіх жыхароў? Што можа 

змяніцца ў жыцці горада, калі з сяла не паступіць 
прадукцыя? Ці могуць жыхары горада пражыць без 
прадуктаў харчавання?
  * А сельскія жыхары? 

Даведайцеся ў дарослых, што ўказваюць на эты-
кетках вырабаў: дзе выраблена ці дзе вырашчана? 

Транспарт

—  Ну што б мы рабілі без транспарту? — 
разважае Маша. — Як бы мы дабіраліся да шко-
лы, да бабулі ў вёску? — Хіба толькі машыны 
з’яўляюцца транспартам? — спытала Даша.
А што вы на гэта адкажаце?

Разгледзьце малюнкі. Пакажыце і назавіце віды 
транспарту.

Адрозніваюць транспарт наземны, водны, па-
ветраны, падземны. Транспарт выкарыстоўва-
юць па прызначэнні. Для перавозкі пасажыраў —
пасажырскі транспарт. Для перавозкі грузаў —
грузавы. Машыны «хуткай дапамогі» і пажар-
ныя машыны — гэта транспарт спецыяльнага 
прызначэння. 

Аўтобусы, тралейбусы, трамваі, электрычкі і 
метро — гэта пасажырскі транспарт. Ён возіць 
людзей на працу, у школу, на дачу, у госці. 

ВоЂдны, павеЂтраны, назеЂмны,
падзеЂмны траЂнспарт

1. Пакажыце на малюнках пасажырскі транспарт. 
Назавіце яго.
2. Параўнайце аўтобус і электрычку (трамвай і 
тралейбус). Чым яны адрозніваюцца?
3.  На якім відзе транспарту вы ездзілі? Як
аплачвалі праезд? 

4. Як называецца прыпынак каля вашага дома? 
Як называецца прыпынак каля школы? 

Удзельнічайце ў гульні «Пасажыры». Згуляйце 
ролі пасажыраў (пажылых пасажыраў).

На многіх прыпынках ёсць інфармацыя аб руху 
транспарту. Вывучыце яе. Што вы зразумелі? 

Раскажыце бацькам ці настаўніку пра тое, аб чым 
вы даведаліся. 

У Мінску пад зямлёй пабудавалі чыгунку. 
Называецца яна метро. У метро цягнікі пера-

возяць пасажыраў. Рух цягнікоў хуткі, яны 
хутка ідуць адзін за адным.

Вось да платформы пад’ехаў электрацягнік. 
Яго шырокія дзверы раскрыліся самі. З вагонаў 
выйшлі людзі. Месцы ў вагонах займаюць ін-
шыя пасажыры. Чуецца: «Асцярожна, дзверы

зачыняюцца». Дзверы зачыніліся самі. Цягнік 
паімчаўся ў цёмны тунэль. На наступнай стан-
цыі ён спыніцца. Людзі на станцыі выходзяць
з вагона і ідуць да лесвіцы або да эскалатара.
Эскалатар рухаецца ўверх-уніз, перавозіць людзей.

У метро трэба быць асцярожнымі. Выкон-
ваць правілы бяспечных паводзін. 

Электрацягні Ђк, эскалаЂтар, метроЂ

Правілы бяспечных паводзін у метро
Па эскалатары не бяжыце, стойце спакойна. 
Не падыходзьце да краю платформы. Мож-

на выпадкова зваліцца на рэйкі. 
Не прытуляйцеся да дзвярэй вагона элек-

трацягніка — яны могуць адкрыцца.

Дарожныя знакі  

— Ой, столькі знакаў на дарогах! І як у іх 
разабрацца? Я нічога не разумею, — хвалявала-
ся Маша. — Уважліва і спакойна паглядзі на 
знакі. Якога яны колеру? Звярні ўвагу на форму 
знакаў.

На дарозе ёсць праезная частка, пераходы, 
тратуар. Па праезнай частцы рухаюцца ма-
шыны (транспарт). Пераходы і тратуары для

пешаходаў. Пераходзяць вуліцу (праезную час-
тку) па пешаходным пераходзе. Ён пазначаны 
знакам «Пешаходны пераход».

1.  Разгледзьце малюнак. Пакажыце на гарад-
ской вуліцы пераход, праезную частку, тратуар.
2.  Ці правільна ідуць пешаходы? Для чаго слу-
жыць праезная частка? 

Вялікія дарогі за горадам называюцца шаша. 
Дарогі небяспечныя. На дарогах шмат транспар-
ту. Машыны рухаюцца па праезнай частцы. Пе-
шаходы — па абочыне дарогі. Па абочыне трэба 
ісці насустрач машынам. Для пасажыраў ёсць 
пасадачныя пляцоўкі.

ПраезЂная чаЂстка, перахоЂды, тратуаЂр, 
шашаЂ, абоЂчына дароЂгі, пасаЂдачныя 

пляцоЂўкі, дароЂжныя знаЂкі

Разгледзьце малюнак. Пакажыце абочыну даро-
гі (праезную частку, пасадачную пляцоўку). Дзе 
ідуць пешаходы? 

На дарогах ёсць дарожныя знакі. Яны да-
памагаюць руху на дарогах. Гэта правілы для 
кіроўцаў і пешаходаў. Дарожныя знакі бы-
ваюць розныя.

Чырвоныя круглыя знакі — забараняльныя. 
Яны забараняюць праязджаць транспарту або 
праходзіць пешаходам.

1. Разгледзьце забараняльныя знакі. Вызначыце, 
каму рух забаронены. 
2. Разгледзьце малюнак на с. 83. Знайдзіце за-
бараняльныя знакі. Каму забаронены рух? 
3. Якія яшчэ знакі вы бачыце на малюнку на 
с. 83? Якога колеру знакі? Якой формы? 

Чырвоныя трохвугольныя знакі — папера-
джальныя. Яны папярэджваюць, што тут небяс-
печна. Трэба быць асцярожнымі.

Разгледзьце малюнкі ўнізе. Пра якую небяспеку 
папярэджваюць гэтыя знакі?

Сінія знакі — дазваляльныя. Яны паказваюць,
каму можна хадзіць ці ездзіць у гэтым месцы.

1. Разгледзьце малюнкі. Што азначаюць гэтыя 
дарожныя знакі? 
2. Дзе дазволена хадзіць? Каму дазволена ехаць? 

Паназірайце, якія дарожныя знакі ёсць каля ва-
шага дома. Якія дарожныя знакі вы бачылі каля 

школы? Якога яны колеру? Якой формы? Якія да-
рожныя знакі вам невядомыя? Даведайцеся ў да-
рослых, што азначаюць гэтыя знакі. 

Намалюйце забараняльны і дазваляльны дарож-
ныя знакі. Якога колеру алоўкі патрэбны?

Правілы дарожнага руху.
Сігналы святлафора

— Са святлафорам лёгка, — робіць выснову 
Маша, — гарыць зялёны, значыць, можна ісці, а 
чырвонае святло — «Стой!». Потым задумала-
ся: «А што рабіць, калі святлафор не гарыць або 
яго наогул няма побач на дарозе?» — Давай спа-
чатку пяройдзем дарогу, — прапанавала Даша.

Разгледзьце малюнак. Якога колеру сігналы свят-
лафора? Што яны азначаюць для пешаходаў? 

Чырвоны сігнал святлафора азна-
чае «Стойце!». 

Зялёны сігнал святлафора азна-
чае «Ідзіце!».

Асцярожна! Дарога небяспеч-
ная! Транспарту многа. Машыны 
рухаюцца хутка. Вадзіцелям і пе-
шаходам трэба выконваць правілы 
дарожнага руху. Святлафоры і дарож-
ныя знакі — галоўныя памочнікі 
людзей. Выконваць правілы дарож-
нага руху — значыць берагчы сваё 
жыццё. 

Пры пераходзе праезнай часткі 
спачатку глядзім налева. Так мы 
бачым рух машын нам насустрач. 
Дайшоўшы да сярэдзіны вуліцы, 
глядзім направа. Цяпер мы бачым 
машыны, якія рухаюцца да нас 
справа. Пераходзім вуліцу па дарожным зна-
ку «Пешаходны пераход». Пераходзіць дарогу 
лепш разам з іншымі людзьмі.

Калі ёсць святлафор, то дарогу пераходзяць 
на зялёны сігнал святлафора. 

Выконвайце правілы!

Пераходзьце дарогу толькі ў пазначаных 
месцах і на зялёны сігнал святлафора.

Не выбягайце на праезную частку дарогі. 
Будзьце асцярожныя! Гуляйце на двары 

каля дома, а не на тратуары. 

Разгледзьце малюнкі ўверсе. Якія правілы пады-
ходзяць да малюнкаў?

Сігналы рэгуліроўшчыка

— А цяпер мы знойдзем адказ на тваё пы-
танне: «Што бывае, калі не гарыць святла-
фор?» — супакоіла Даша Машу. — Даведаемся 
ў дарослых, што бывае ў такіх выпадках.

Калі не працуе святлафор, часта яго замяняе 
рэгуліроўшчык. У рэгуліроўшчыка ёсць жазло. 
Рэгуліроўшчык жэстамі рэгулюе рух. Жэсты 
абазначаюць: «Увага!», «Стойце!», «Ідзіце!». 

Жэсты рэгуліроўшчыка ведаюць пешаходы 
і вадзіцелі. Вось рэгуліроўшчык падняў жазло 
ўверх: «Увага!» Значыць, трэба быць уважлі-
вым. Пешаходам хутка можна будзе ісці.

Калі рэгуліроўшчык стаіць да пешаходаў
спіной або грудзьмі, гэта азначае «Стойце!». 
Рух забаронены, ісці нельга. Пешаходам трэба 
стаяць. 

Калі рэгуліроўшчык стаіць да пешаходаў бо-
кам, значыць, «Ідзіце!». Рух дазволены, пеша-
ходам можна ісці.

РэгуліроЂўшчык, жазлоЂ

Удзельнічайце ў гульні «Рэгуліроўшчык і пеша-
ходы». Усе па чарзе будзьце рэгуліроўшчыкам.

Прак тычнае  заданне
1. Пакажыце палачкай жэсты: «Увага!», «Стой-

це!», «Ідзіце!».
2. Устаньце перад люстэркам. Пакажыце гэтыя 

жэсты сабе ў люстэрку.

Паўторым. Што мы ведаем па тэме
 «Горад і сяло» 

Гарады бываюць вялікія і малыя. У вялікіх 
гарадах шырокія вуліцы і высокія дамы. У 
такіх гарадах жыве многа людзей. У малых га-
радах менш людзей. І транспарту менш. 

У гарадах вуліцы маюць назвы, а дамы і ква-
тэры — нумары. Назву горада, вуліцы, нумар 
дома і кватэры называюць адрасам. Чалавека ў 
горадзе знаходзяць па адрасе. 

У сельскай мясцовасці дамы невялікія, не-
высокія. Кожная сям’я жыве ў асобным доме. 
Усе адзін аднаго ведаюць. 

У гарадах і вёсках людзі працуюць. Горад дае 
сялу машыны, мэблю, адзенне, абутак. Сяло дае 
гораду прадукты харчавання.

Мая краіна

Наша Радзіма — Рэспубліка Беларусь
— Летам мы былі ў Гомелі і Брэсце, — дзя-

лілася ўражаннямі Маша. — Па дарозе я шмат 
даведалася пра нашу Беларусь. Тата паказваў
і гаварыў: «Глядзі, усё гэта і ёсць наша Радзі-
ма!» Толькі я не зразумела, чаму іншыя гарады 
ён называў нашай Радзімай? — А давай самі 
знойдзем адказ, — прапанавала Даша.

Радзіма — гэта месца, дзе чалавек нарадзіў-
ся і жыве. Гэта можа быць горад ці вёска. Ра-
дзімай называюць і сваю краіну. 

Мы нарадзіліся і жывём у прыгожай краі-
не. Яна называецца Рэспубліка Беларусь. Тут 
жывуць нашы бацькі, нашы блізкія і далёкія 
сваякі. 

Радзіма — гэта ўсе, хто нас акружае. Гэта 
нашы сябры, суседзі. Гэта знаёмыя і незнаёмыя 
людзі. 

Радзіма — гэта ўсё, што нас акружае. Гэта 
рэкі і азёры. Лясы і палі. Гарады і сёлы.

1. Як завецца месца, дзе вы жывяце? 
2. У якой краіне вы жывяце? Назавіце.

Наша краіна — Рэспубліка Беларусь. Рэс-
публікай кіруюць Прэзідэнт і Урад. Прэзідэнта
выбірае народ на выбарах. 

У нашай краіны ёсць дзяржаўныя сімва-
лы. Гэта Дзяржаўны герб, Дзяржаўны сцяг і 
Дзяржаўны гімн Рэспублікі Беларусь. Мы лю-
бім нашу краіну. Мы — грамадзяне Рэспублікі
Беларусь.

1. Хто кіруе нашай краінай?
2. Каго выбірае народ на выбарах?
3. Як завуць нашага Прэзідэнта?

* Што азначаюць словы: «Мы — грамадзяне 
Рэспублікі Беларусь»? Калі цяжка адказаць, да-
ведайцеся ў дарослых. 

Герб Беларусі. Сцяг Беларусі.
Гімн Беларусі

— Я ведаю, — кажа Маша, — калі перама-
гаюць спартсмены — падымаюць сцяг краіны і 
гучыць гімн. Сцяг нашай краіны я пазнаЂю ўсюды, 
а вось расказаць пра герб — так складана!

— Давай пачытаем, пра што ён расказвае, —
прапанавала Даша.

1. Разгледзьце малюнак. Што намалявана на 
Дзяржаўным гербе Рэспублікі Беларусь?
2. Падумайце, чаму на ім намаляваны каласы, 
зямля, сонца. Што б вы маглі патлумачыць лю-
дзям, калі б вас спыталі пра гэта? 

Герб можа многае раска-
заць аб краіне. Нават таму, 
хто не ўмее чытаць. 

Паглядзіце на Дзяржаўны 
герб Рэспублікі Беларусь. На 
ім намаляваны зямны шар і 
прамяні ўзыходзячага сонца. 
У цэнтры — выява тэрыторыі нашай краіны. 
Па краях — вянкі з каласоў жыта з кветка-
мі лёну і канюшыны. Каласы і кветкі абвіты 
чырвона-зялёнай стужкай. На ёй надпіс зола-
там: «Рэспубліка Беларусь». 

Наш герб зразумелы кожнаму чалавеку. 
Зямны шар і прамяні ўзыходзячага сонца азна-
чаюць, што мы мірныя людзі. Каласы — што 
мы працуем, вырошчваем хлеб. Каштоўныя 
для нас расліны — лён і канюшына. Чырво-
ная зорка ўверсе азначае мужнасць нашага
народа. 

Дзяржаўны герб Рэспублікі Беларусь можна 
ўбачыць у розных месцах. На дзяржаўных бу-
дынках, на важных дакументах.

1.  Аб чым расказвае Дзяржаўны герб Рэспублікі 
Беларусь людзям іншых краін?
2.  У якой частцы Дзяржаўнага герба паказана 
тэрыторыя нашай краіны? Знайдзіце і пакажыце.

3.  Якія расліны адлюстраваны на гербе нашай 
краіны? Як вы думаеце чаму? 
4.  Дзе вы бачылі Дзяржаўны герб Рэспублікі
Беларусь? 

Папрасіце бацькоў паказаць вам герб у пашпар-
це. Даведайцеся, на якіх яшчэ дакументах нама-
ляваны герб. 

Дзяржаўны сцяг Рэспублікі Беларусь мае 
тры колеры: чырвоны, зялёны і белы. Чырво-
ны колер сведчыць пра гераізм нашага народа. 
А яшчэ чырвоны колер — гэта знак сонца. Ён 
азначае радасць, шчасце, мір. 

Зялёны колер — гэта колер нашай прыроды. 
Колер лясоў, лугоў і палёў. Белы колер — гэта 
колер чысціні. А яшчэ гэта колер свабоды і 
мудрасці народа. На белай частцы Дзяржаўнага 
сцяга — беларускі арнамент чырвонага колеру. 
Ён азначае мір і працавітасць нашага народа. 

Дзяржаўны сцяг і Дзяржаўны герб — сімва-
лы дзяржавы. У нашай краіне ім прысвечана 
дзяржаўнае свята — Дзень Дзяржаўнага герба і 
Дзяржаўнага сцяга. Яго адзначаюць у маі, кож-
ную другую нядзелю.

Што азначае кожны колер Дзяржаўнага сцяга 
Рэспублікі Беларусь? 

Намалюйце сцяг нашай краіны і расфарбуйце яго.

Разгледзьце з дарослымі каляндар. Даведайце-
ся, якога чысла святкавалі Дзень Дзяржаўнага 

герба і Дзяржаўнага сцяга ў гэтым годзе.
  * Якога чысла гэтае свята будзе ў наступным го-
дзе? Адзначце ў календары гэтыя даты.

Дзяржаўны гімн — гэта галоўная песня краі-
ны. Ён гучыць у асаблівых, урачыстых выпад-
ках. Яго слухаюць і спяваюць стоячы ў знак 
павагі да сваёй краіны. 

Дзяржаўны гімн гучыць на дзяржаўных свя-
тах. У Дзень Перамогі (9 Мая) і Дзень Неза-
лежнасці (3 ліпеня) яго выконваюць хорам усе 
ўдзельнікі свята. 

Дзяржаўны гімн гучыць і на міжнародных 
спартыўных спаборніцтвах. Многа разоў гучаў 
гімн, калі нашы спартсмены былі пераможцамі. 
Мы ганарымся сваёй краінай.

Сі Ђмвал, гімн

1.  Што такое гімн краіны? Калі ён гучыць?
2.  Як слухаюць Дзяржаўны гімн? Як выконваюць 
Дзяржаўны гімн?
3.  Разгледзьце малюнак на с. 95. Аб чым ён рас-
казвае?
4.  Дзе вы слухалі выкананне Дзяржаўнага гімна?

Мінск — сталіца Рэспублікі Беларусь. 
Буйныя гарады

— Ой, так цікава! Я і не ведала, што ў кож-
най дзяржавы ёсць свае сімвалы: герб, сцяг,
гімн, — стала пералічваць Маша. — Але ты 
яшчэ павінна ведаць, што ў кожнай дзяржавы 
ёсць галоўны горад, — дадала Даша. 

Галоўны горад краіны называюць сталіцай. 
Сталіца нашай краіны — горад Мінск. Тут пра-
цуюць Прэзідэнт і Урад Рэспублікі Беларусь. 

Мінск — самы вялікі горад нашай краі-
ны. Гэта вельмі прыгожы горад. Тут шырокія
праспекты і вуліцы. Прыгожыя дамы. У Мінску
вялікія плошчы і паркі. Многа зеляніны і 
кветак. Галоўная вуліца — праспект Незалеж-
насці. 

У сталіцы шмат прыгожых будынкаў, ста-
дыёнаў, бібліятэк. Упрыгажэнне горада — бу-
дынак Нацыянальнай бібліятэкі.

У цэнтры Мінска ёсць плошча Перамогі. 
Там знаходзіцца помнік героям вайны. Ля яго
падножжа гарыць Вечны агонь. Мінск — горад-
герой. Падчас вайны Мінск быў разбураны. Яго 
адбудавалі нанова. Мы любім сваю сталіцу. 

Акрамя Мінска, у Беларусі шмат іншых га-
радоў. Гомель, Віцебск, Магілёў, Брэст, Грод-
на — буйныя гарады. Кожны з іх — галоўны 
горад вялікай тэрыторыі (вобласці). У гарадах 
многа фабрык, заводаў і іншых прадпрыемстваў. 
Тут працуе многа людзей. Большая частка на-
сельніцтва нашай краіны пражывае ў гарадах.

1.  Назавіце сталіцу Рэспублікі Беларусь. 
2.  Разгледзьце малюнкі. Знайдзіце і пакажыце 
Нацыянальную бібліятэку і плошчу Перамогі.
3.  Назавіце галоўную вуліцу Мінска. Што на ёй 
знаходзіцца?

Сталі Ђца, воЂбласць

Назавіце свой горад (вёску), дзе вы жывяце. 
Назавіце вуліцу, на якой вы жывяце.

Даведайцеся ў дарослых, як далёка ад нашай 
сталіцы вы жывяце.
Якім транспартам ад вас можна даехаць да 

сталіцы?
Які галоўны горад вашай вобласці? Ці былі вы 

ў гэтым горадзе?
  * Якія гарады знаходзяцца недалёка ад месца, 
дзе вы жывяце?

Разнастайнасць прыроды Беларусі 
— Ведаеш, Маша, давай самі даведаемся пра 

прыроду Беларусі па малюнках і фатаграфіях, а 
потым раскажам сваім бацькам, — прапанава-
ла Даша. — Мы ж вывучалі жывую прыроду. 

Разгледзьце малюнкі. Выкарыстоўваючы іх, рас-
кажыце пра прыроду Беларусі.

Большая частка тэрыторыі Беларусі пакры-
та густымі лясамі. У іх водзіцца шмат дзікіх
жывёл. 

Успомніце і назавіце дзікіх жывёл нашых лясоў. 
Знайдзіце памылку (ваўкі, мядзведзі, лісы, зай-

цы, бегемоты, ласі, зубры). Якіх яшчэ жывёл вы 

ведаеце? Успомніце, якога звера называюць сім-
валам Беларусі. Каго малююць на значках, эмб-
лемах? 

Лясы — гэта багацце нашай краіны. Ёсць 
лясы, якія з’яўляюцца запаведнымі. У такіх 
месцах ахоўваюць і абараняюць прыроду Бела-
русі, жывёльны і раслінны свет. Самы вялікі за-
паведны лес Беларусі называецца Белавежская 
пушча. Расліны і жывёлы, якія знікаюць, зане-
сены ў Чырвоную кнігу Беларусі. Напрыклад, 
расліна венерын чаравічак, птушка чорны бусел. 
Яны ахоўваюцца законам, іх нельга знішчаць. 

1. Ці ёсць лясы ў Беларусі? Ці многа іх у нашай 
краіне? Якія дрэвы растуць у лясах (хвойныя, 
лісцевыя)? Назавіце іх.
2. Якое дрэва завуць цар-…? Што вы можаце 
пра яго расказаць?
3. Чым адрозніваюцца лес і луг?

4.  Чаму частка Дзяржаўнага сцяга зялёнага
колеру?

ЗапавеЂдныя мясці Ђны

Праслухайце тэкст. Чаму Беларусь называюць 
сінявокай?

Рэспубліка Беларусь — край рэк і азёр. За 
гэта яе называюць сінявокай. У нас шмат вялікіх 
і малых рэк і азёр. Вялікія рэкі — Бярэзіна, 
Дняпро, Прыпяць, Сож, Заходняя Дзвіна. Вясной 
многія рэкі разліваюцца. Усё вакол пакрываецца 
вадой. Па вялікіх рэках летам ходзяць рачныя 
судны. Судны перавозяць пасажыраў і грузы. 

У рэках і азёрах Беларусі водзіцца шмат 
рыбы. Сом, акунь, шчупак — рачная рыба.
У азёрах водзяцца ўюны, карасі. Рэдкая рыба 
вугор жыве ў возеры Нарач.

Вугор Шчупак

УюнАкунь

1.  Разгледзьце малюнкі. Якая рыба водзіцца ў 
рэках і азёрах Беларусі?
2.  Назавіце месца, дзе вы жывяце. Якая рака 
ці возера знаходзяцца побач? Як яны назы-
ваюцца?

Намалюйце рыбу, якая больш за ўсё спадабала-
ся. Падпішыце малюнак. 

Даведайцеся з тэксту пра азёры Беларусі.

У Беларусі многа вялікіх і маленькіх азёр. 
Азёры вельмі прыгожыя. Сваёй прыгажосцю 
яны прывабліваюць турыстаў. Браслаўскія азё-
ры, возера Нарач, Доўгае, Асвейскае — гэта вя-
лікія азёры Беларусі. 

Самае вялікае і прыгожае возера — Нарач. 
Вада ў ім чыстая, празрыстая. У возеры во-
дзіцца шмат рыбы. Гэта акуні, шчупакі і нават 
вугры. Па берагах растуць высокія прыгожыя 
сосны. Тут пабудаваны санаторыі, дамы адпа-
чынку. На возеры Нарач можна добра адпачыць 
і паправіць сваё здароўе.

1. Знайдзіце ў тэксце назвы азёр Беларусі. 
2. Што вы даведаліся пра возера Нарач? Якое 
яно? Знайдзіце апісанне ў тэксце.
3. Якая рыба водзіцца ў возеры Нарач?

Мы — беларусы

— У нас такі клас цікавы, — кажа Ма-
ша, — вось мы жывём у Беларусі, а ў класе 
дзеці з Украіны і Расіі. І мы ўсе сябруем. Учора 
прыйшоў да нас Казік. Ён з Польшчы, але жыве
ў Мінску. — Гэта таму, што Беларусь мірная 
і гасцінная краіна. Нават наш Дзяржаўны гімн 
пачынаецца словамі: «Мы беларусы, мірныя
людзі…» — нагадала Даша.

Прачытайце або праслухайце верш. Дзе ж леп-
шая зямля? 

Жура-жура, журавель!
Абляцеў ён сто зямель.
Абляцеў ды абхадзіў,
крылы, ногі зверадзіў.
Мы спыталі жураўля:
— А дзе ж лепшая зямля?
— Колькі ў небе не лятаю,
Лепш няма роднага краю! П. Варанько

1. Што адказаў журавель?
2. Як бы вы адказалі на гэта пытанне?

Мы жывём у Беларусі. Нас называюць бела-
русамі. Наша родная мова — беларуская. Мы 

гаворым на дзвюх мовах: беларускай і рускай. 
У Рэспубліцы Беларусь пражываюць людзі і ін-
шых нацыянальнасцей. Тут жывуць рускія, па-
лякі, украінцы і іншыя народы. 

Мяжуюць з нашай краінай краіны Польшча, 
Украіна, Расія, Літва і Латвія. Палякі, украін-
цы, рускія, літоўцы, латышы — нашы блізкія 
суседзі. 

Мы — беларусы. Добры і працавіты народ. 
Гасцінныя людзі. Беларусы заўсёды рады гас-
цям. Гасцей сустракаюць хлебам-соллю са сло-
вамі: «Дарагія сябры!», «З прыездам!», «Сардэ-
чна запрашаем!». 

Прыгожая беларуская мова. Прыгожа і вет-
ліва гучаць словы «Дзякуй!», «Калі ласка!», 
«Смачна есці!», «Да сустрэчы!».

1. Як нас называюць? Чаму? На якіх мовах раз-
маўляюць у Беларусі?
2. Як называюць нашых суседзяў? 
3. Разгледзьце малюнак на с. 104. Ці любяць 
беларусы сустракаць гасцей? Якімі словамі сус-
тракаюць гасцей? Знайдзіце ў тэксце. 
4. Што азначаюць словы: Дзякуй!», «Калі лас-
ка!», «Смачна есці!», «Да сустрэчы!»? Знайдзіце 
гэтыя словы ў тэксце. Калі іх гавораць?

Праслухайце тэкст. Даведайцеся з тэксту, якое 
адзенне насілі беларусы ў даўнія часы.

З даўніх часоў беларусы насілі белае ільня-
ное адзенне. Самі ткалі палатно. Шылі адзенне 
і ўпрыгожвалі яго. Вышывалі арнаментам або 
кветкамі. Ткалі прыгожыя паясы. Па ўсім све-
це шанаваліся слуцкія паясы. Цяпер гэтыя па-
ясы можна ўбачыць у музеях. 

У адзенне з вышыўкай людзі прыбіраліся па 
вялікіх святах. Цяпер у нацыянальным адзен-
ні беларусы сустракаюць гасцей з іншых краін. 
Выступаюць на канцэртах у сваёй краіне і за 
мяжой.

1. Разгледзьце малюнкі. Якога колеру нацыя-
нальнае адзенне беларусаў? 
2. Калі прыбіраліся ў святочнае адзенне?
3. Калі цяпер апранаюць нацыянальнае адзенне? 

Бярыце ўдзел у гульні «Сустракаем гасцей».
Выкарыстоўвайце ветлівыя словы на белару-
скай мове. 

Паўторым. Што мы ведаем па тэме
 «Мая краіна»

Радзімай называюць месца, дзе нарадзіў-
ся і жыве чалавек. Гэта горад, вёска і краіна.
У краіне жывуць блізкія, родныя, знаёмыя і не-
знаёмыя людзі. У краіне шмат гарадоў, пасёл-
каў і вёсак. 

Наша Радзіма — Рэспубліка Беларусь. Галоў-
ны горад краіны называюць сталіцай. Сталіца 
нашай Радзімы — горад Мінск. Гэта вялікі і 
прыгожы горад. Тут працуюць Урад і Прэзідэнт 
Рэспублікі Беларусь. Буйныя гарады — Гомель, 
Віцебск, Магілёў, Брэст, Гродна. Гэта галоўныя 
гарады кожнай вобласці. 

Наша Радзіма багатая лясамі, рэкамі, азёра-
мі. Галоўнае багацце краіны — добрыя, разум-
ныя і працавітыя людзі. 

У Рэспубліцы Беларусь жывуць беларусы, 
рускія, палякі, украінцы і іншыя народы.

Прадметы вакол нас 

Рукатворны свет. Посуд

— Я памятаю, — узрадавалася Маша, — усё, 
што нас акружае, называюць прыродай. 

— А ўсё, што зрабілі людзі, — прадметамі, 
або рэчамі, — дадала Даша. 

Людзі стварылі шмат неабходных і карысных 
прадметаў (вырабаў, рэчаў). Цяжка падлічыць, 
колькі ўсяго зроблена людзьмі: дамы, машыны, 
прадукты харчавання, посуд, адзенне, абутак. 
Усё, што створана рукамі людзей, называюць 
рукатворным светам. Падумайце чаму. Прачы-
тайце гэтае слова па частках: рука-творны.

1. Разгледзьце малюнкі. Назавіце і пакажыце 
прадметы, створаныя людзьмі.

2. У класе паказвайце і называйце ўсё, што 
зроблена рукамі людзей.

  * Выканайце гэта заданне на вуліцы, дома. 

Рэчы (прадметы) сталі аб’ядноўваць у групы 
па іх прызначэнні. Так з’явіліся назвы адзенне, 
абутак, посуд, прадукты харчавання. 

У кожнага прадмета посуду сваё прызначэн-
не. Для падрыхтоўкі ежы патрэбныя каструлі, 
патэльні, каўшы, апалонікі і іншыя прадметы. 
Іх робяць (вырабляюць) з металу або трывалага 
шкла.

1.  Выкарыстоўвайце малюнак. Паказвайце і на-
зывайце кожны прадмет па парадку: якога коле-
ру? Якой формы? З чаго ён зроблены?
2.  Для чаго патрэбныя талеркі? Лыжкі? Нажы і 
відэльцы? Кубкі і шклянкі? 

Для прыняцця ежы выкарыстоўваюць талер-
кі, кубкі, сподкі, лыжкі, відэльцы. У доме ёсць 
прыгожы посуд для святочнага стала. 

З посудам трэба абыходзіцца асцярожна. Ён 
зроблены з фарфору або шкла. Бывае посуд глі-
няны, керамічны. (Як вы думаеце, з чаго ён 
зроблены?) Фарфоравы, шкляны, гліняны, ке-
рамічны посуд крохкі. Пры неакуратным абыхо-
джанні можа лёгка разбіцца. Асколкі небяспеч-
ныя, можна параніцца, нанесці сабе траўму.

Посуд любіць парадак, чысціню. Чысты по-
суд захоўваюць у шафе або на паліцах. Добра, 
калі ў доме кожная рэч на сваім месцы.

ПрадмеЂт, рукатвоЂрны свет,
фарфоЂравы поЂсуд, шкляныЂ поЂсуд,
гліняЂны поЂсуд, керамі Ђчны поЂсуд

Які выкарыстоўваюць посуд, калі накрываюць 
стол да абеду? А які ставяць посуд, калі пры-
маюць гасцей? 

Выкарыстоўвайце малюнкі. Выберыце прадметы 
для сервіроўкі стала да вячэры. Для чаго
патрэбны чайны посуд? Які чайны посуд ёсць
у вас дома? 

Як вы дапамагаеце на кухні? Ці мыеце вы
посуд? Які посуд вам дазваляюць мыць? 

  * Якія правілы бяспечных паводзін трэба выкон-
ваць пры карыстанні фарфоравым, шкляным або 
керамічным посудам? 

Што адбудзецца, калі ўпадзе кубак? Талерка? 
Каструля?

Наведайце з бацькамі дзіцячае кафэ. Як накры-
ваюць стол у кафэ? Якія правілы культурных па-
водзін выконваюць у кафэ? Дома? 

Разнастайнасць рэчаў вакол нас.
Электрапрыборы

Разгледзьце малюнкі. Паказвайце і называйце, 
для чаго патрэбны ў доме кожны прадмет. Га-
варыце так: «Гэта пыласос. Ён патрэбны для 
…». Калі прадметы незнаёмыя, пытайцеся ў да-
рослых.

Усе бытавыя прыборы электрычныя. Каб 
электрычны прыбор запрацаваў, яго трэба

падключыць. У кожным доме ёсць разеткі, вы-
ключальнікі. У электрапрыбораў ёсць шнур з 
вілкай на канцы. Вілку ў разетку ўстаўляюць, 
як паказана на малюнку. Падключаць элект-
рапрыборы самому вельмі небяспечна. Іх пад-
ключаюць разам з дарослымі.

У многіх электрапрыбораў ёсць кнопка ўклю-
чэння. Ёю прыбор уключаюць і выключаюць. 
Націснуў кнопку — прыбор уключыўся, запра-
цаваў. Націснуў другі раз — прыбор выклю-
чыўся. Электрачайнік выключаецца сам, аўта-
матычна. А ў электрычнага праса няма такой 
кнопкі. Ён уключаецца адразу ў разетку.

Электрычнасць вельмі небяспечная, яна можа 
забіць чалавека. Працуючы з электрапрыборамі,
строга выконвайце правілы карыстання.

Так трэба ставіць прас. Так нельга пакі-
Ён на падстаўцы! даць прас!

Запомніце! Калі ад праса чутны пах гару ці 
пайшоў дым — тэрмінова клічце на дапамогу 
дарослых. Гэта вельмі небяспечна! У такіх вы-
падках прас адключаюць. Вымаюць вілку з ра-
зеткі. Пры адключэнні бярыцеся за вілку, а не 
цягніце за шнур. 

Выконвайце правілы!
Нельга чапаць электрапрыбо-

ры мокрымі рукамі, як паказа-
на на малюнку. 

Не пакідайце ўключаныя электрапрыборы 
без нагляду. 

Пасля карыстання электрапрыборамі аба-
вязкова адключыце іх ад разеткі!

Разгледзьце малюнак. Чаму ён нас вучыць?

1.  Якія электрапрыборы ёсць у вас дома?
2.  Чым небяспечна электрычнасць?
3.  Ці ўмееце вы карыстацца электрапрыборамі?
4.  Якія правілы карыстання электрапрыборамі 
вы засвоілі?

Пакажыце вілку ў электрапрыборах у класе (до-
ма). Знайдзіце і пакажыце разетку. Пакажыце, 

як уключаеце прас, тэлевізар, чайнік. Пакажыце, як 
іх выключыць.

Чаму нельга пакідаць без нагляду ўключаную 
электрапліту? Калі забылі, знайдзіце адказы з 

тэксту ратавальнікаў на с. 51.

Уявіце, што вы забылі выключыць прас. Пайшоў 
дым, гарыць тканіна. Тэлефануйце выратаваль-

нікам. Што трэба гаварыць выратавальнікам? Вы-
берыце правільны адказ: «Тэлефон, імя, прозві-
шча, адрас» або «Адрас, што гарыць, тэлефон, 
прозвішча».

Разнастайнасць адзення

— Добра, што створана так многа рознага 
адзення. У ім мы ўсе розныя і прыгожыя. Цяж-
ка толькі выбіраць. Я так многа на гэта трачу 
часу, — скардзілася Маша. — А як ты яго вы-
біраеш? Па сезоне? Па прызначэнні? — удаклад-
ніла Даша.

Разгледзьце малюнкі. Чытайце тэкст, выдзеле-
ныя словы, паказвайце адзенне.

Адзенне бывае рознае. Ёсць мужчынскае і 
жаночае адзенне. Ёсць адзенне для хлопчыкаў 
і для дзяўчынак. Дзяўчынкі носяць сукенкі,
спадніцы, штаны, джынсы, світары, блузкі. 
Хлопчыкі носяць штаны, джынсы, кашулі, 
світары, пінжакі, байкі. Адзенне ў кожнага ча-
лавека сваё, асабістае. Апранаюць адзенне па 
прызначэнні. Для заняткаў фізкультурай пат-
рэбна спартыўнае адзенне, для працы — рабо-
чае, для свята — святочнае. Адзенне на кожны 
дзень называюць паўсядзённым. 

Адзенне носяць па сезонах. Зімой — зімовае 
адзенне, летам — летняе. Ёсць адзенне дэмісе-
зоннае. Яго носяць вясной і восенню.

Адрозніваюць верхняе і ніжняе адзенне. Верх-
няе адзенне — гэта паліто, курткі для выха-
ду на вуліцу. Ніжняе адзенне — бялізна. Яе 
апранаюць на голае цела. На ноч апранаюць
начныя кашулі або піжамы. На дзень апрана-
юць іншую бялізну. Днём дзяўчынкі і хлопчыкі 
носяць трусікі, майкі.

Пакажыце на малюнках бялізну.

Адзенне павінна быць чыстым і прыгожым. 
Людзі падбіраюць адзенне па сваім памеры.
Адзенне павінна быць зручным і карысным для 
здароўя. Карыснае адзенне з бавоўны, шоўку, 
шэрсці. Адзенне бывае рознага колеру і фасонаў. 
Правільна падабранае адзенне ўпрыгожвае людзей.

СпартыЂўнае адзеЂнне, рабоЂчае, святоЂчнае, 
паўсядзённае адзеЂнне, бялі Ђзна, зімоЂвае,

леЂтняе, дэмісезоЂннае адзеЂнне

1.   Разгледзьце малюнкі. Пакажыце, што носяць 
дзяўчынкі. Што носяць хлопчыкі? Назавіце. Як 
апранаюцца дзеці ў халоднае надвор’е?
2.   Закончыце сказы. Выкарыстоўвайце словы 
для даведак:

Я іду гуляць. Я апрану … .
Я іду ў школу. Я апрану … .
Я іду на рэчку купацца і загараць. Я апрану … . 
На вуліцы стаіць моцны мароз. Я апрану … . 

Словы  для  даведак: сукенку, кашулю, 
майку, сарафан, шубу і рукавіцы, спартыўны 
касцюм, штаны, кофту.

1. Выкарыстоўвайце малюнкі. Пакажыце дзяцей 
у святочным адзенні.
2. Чым адрозніваецца святочная адзенне?
3.  Калі выкарыстоўваюць упрыгажэнні ў адзенні? 
Як упрыгожваюць адзенне хлопчыкаў? Дзяўчы-
нак? Выберыце патрэбныя словы: рукавы, каўнер,

бант, брошка, шалік, вышыўка, аплікацыя, галь-
штук.
4. Што вы робіце, каб быць заўсёды ахайным? 
Як даглядаеце за сваім адзеннем? 

Паглядзіце ў люстэрка. Разгледзьце сваё адзен-
не. Ці падабаецеся вы сабе ў ім? Раскажыце аб 

сваім адзенні. Якое адзенне вы любіце насіць больш 
за ўсё? Чаму? Што выкарыстоўваеце для ўпрыгож-
вання свайго адзення? 

Тома была дома адна. Яна збіралася на свята 
ў школу. Надзела ўсё, што ёй спадабалася: лет-

нюю сукенку, рабочую куртку, нацягнула цёплыя 
пальчаткі і гумовыя боты. Увайшла ў клас, усе дзеці 
змоўклі… Як вы думаеце чаму?

Разнастайнасць абутку

— З абуткам прасцей. Для дома — хатні абу-
так, для вуліцы — вулічны, і нічога не трэба 
выбіраць, — адважна заявіла Маша. — Зусім 
няпроста, — не пагадзілася з ёй Даша. — Каб 
выбраць абутак, трэба многае ведаць. 

1. Разгледзьце малюнак. Назавіце кожную рэч. 
Як назваць усё адным словам? 
2. Што носяць хлопчыкі? Што носяць дзяўчынкі? 

Боты, туфлі, красоўкі, басаножкі, чаравікі, 
хатнія тапачкі — гэта абутак. Яго робяць з роз-

ных матэрыялаў: са скуры, з гумы, з тэкстылю. 
Карысны для здароўя ног скураны абутак. 

Абутак бывае паўсядзённы і святочны. 
Адрозніваюць абутак для дома (хатні) і абутак 
для вуліцы. Для заняткаў спортам выпускаюць 
спартыўны абутак.

Абутак надзяваюць па сезонах, па надвор’і. Ле-
там носяць летні абутак, зімой — зімовы. У даж-
джлівае надвор’е ногі ахоўвае гумавы абутак.

Абутак у кожнага чалавека свой, асабісты. 
Выбіраюць абутак па памеры нагі. Памер абут-
ку звычайна паказаны знізу, на падэшве. У дзя-
цей нага расце хутка, і памер абутку хутка мя-
няецца. Таму дзецям абутак купляюць часцей. 
На прымерку ў магазін ідуць разам з дарослымі. 
У новым абутку назе павінна быць зручна. Абу-
так не павінен быць цесным. У цесным абутку 
можна нацерці мазалі.

Правообладатель Народная асвета



118

АбуЂтак са скуЂры, з гуЂмы, з тэкстыЂлю,
паўсядзённы, святоЂчны, спартыЂўны абуЂтак, 
леЂтні, зімоЂвы, дэмісезоЂнны абуЂтак, мазалі Ђ 

1. Пакажыце на малюнку на с. 117 сезонны абу-
так. Для якога сезону ён прызначаны (зімы, лета)?
2. Па малюнках выберыце абутак для спартыў-
ных заняткаў. 
3. Пакажыце на малюнках і назавіце абутак для 

паходу ў госці. Ці ёсць у вас святочны абутак? 

Які абутак хутчэй зношваецца? Святочны або 
штодзённы? Чаму?

  * Успомніце, як даглядаюць за абуткам, каб ён 
даўжэй насіўся. 

Разгледзьце свой абутак. Як ён выглядае? Па-
раўнайце, як выглядае абутак у вашых сяброў. 

Ці ёсць у класе дзеці, у каго абутак «горка плача»? 
Падзяліцеся з сябрамі, як вы даглядаеце за сваім 
абуткам.
  * Даведайцеся ў бацькоў памер вашага абутку. 

Прадукты харчавання 

— Пра харчаванне мы ўжо ўсё ведаем. Трэба 
есці разнастайную ежу, — незадаволеным то-
нам сказала Маша. — А ты ведаеш, што зна-
чыць «правільнае харчаванне»? — спытала Даша.

1. Успомніце, што сёння было ў вас на сняданак. 
Што было на абед?
2.  Ці любіце вы малочныя прадукты? Што больш 
за ўсё вам падабаецца?
3.  Успомніце, як з’яўляюцца прадукты харчаван-
ня ў гарадскіх магазінах.
4.  Разгледзьце малюнкі. Пакажыце і назавіце 
групы прадуктаў харчавання. Будзьце ўважлівыя. 
Па малюнках скажыце, які прадукт апынуўся не 
ў сваёй групе.

Выкарыстайце малюнкі. Назавіце, чым карысныя 
для здароўя чалавека прадукты кожнай групы. 

Складзіце сказы. Запішыце іх у сшытак.

Малочныя прадукты — гэта … .
Мясныя прадукты — гэта … .
Мучныя прадукты — гэта … .

Каб быць здаровымі, трэба правільна харча-
вацца. Кожны дзень трэба есці разнастайную 
ежу. Ужываць больш тых прадуктаў, якія не 

шкодзяць здароўю. Ужывайце больш гародніну, 
садавіну, свежыя сокі. Ешце прыгатаваную ежу 
(вараную, тушаную). Выбірайце стравы з рыбы, 
круп, малочныя прадукты.

Паглядзіце на малюнак, складзены ўрачамі. 
Прадукты размешчаны па групах. Самыя ка-
рысныя — унізе. Ужываць іх трэба больш за 
ўсе іншыя прадукты. Не вельмі карысныя — 
уверсе. Іх ужываць трэба зусім мала. 

Выкарыстайце малюнак. Пакажыце групы пра-
дуктаў па іх карыснасці. Назавіце іх. Падумай-

це, як ужываць прадукты, каб ваша харчаванне 
было правільным. Зрабіце свой вывад. Пачынай-
це так: «Каб правільна харчавацца, трэба есці
больш…»

Беражліва адносьцеся да прадуктаў харча-
вання. На іх затрачана праца многіх людзей. 
Бярыце ці купляйце крыху, каб не выкідваць. 
Калі харчуецеся ў школьнай сталоўцы, беражлі-
ва адносьцеся да кожнай стравы. Над ёй праца-
ваў яшчэ і работнік вашай школы.

1.  Як адносяцца да прадуктаў харчавання ў
вашай сям’і?
2.  Дзе захоўваюць прадукты? 
3.  Ці робяць у вас дома нарыхтоўкі на зіму?
4.  Ці бачылі вы, як на фермах дояць кароў? Як 
іх даглядаюць? Як вырошчваюць хлеб?

З якіх раслін атрымліваюць муку (цукар, алей, 
ячныя крупы)? Калі цяжка адказаць, спытайце ў 

дарослых.
Ці любіце вы манную кашу?

  * Да якой групы прадуктаў вы аднесяце манныя 
крупы? Паглядзіце на малюнак і скажыце, ці ка-
рысны гэты прадукт.
  * Даведайцеся ў дарослых, з якой расліны атрым-
ліваюць манныя крупы. 

Складзіце ў вольны час малюнак «Дрэва зда-
роўя». Хай кожны намалюе ў крузе карысны 

прадукт. Размясціце малюнкі на дрэве. 

Паўторым. Што мы ведаем па тэме 
 «Прадметы вакол нас» 

З даўніх часоў людзі ствараюць розныя рэчы 
і прадметы. Цяжка падлічыць, колькі ўсяго рэ-
чаў зроблена людзьмі. Створаныя прадметы і 
рэчы аб’ядноўваюць у групы: адзенне, абутак, 
прадукты харчавання, машыны, інструменты 
і інш. 

Нас усюды акружаюць прадметы, створаныя 
людзьмі. Мы карыстаемся імі дома, на вуліцы, 
у школе. Кожны прадмет мае сваё прызначэнне. 
Падумайце, для чаго патрэбны посуд (адзенне, 
абутак, школьныя прыналежнасці). Для чаго 
будуюць дамы (машыны)? Ці можа чалавек пра-
жыць без створаных рэчаў? 

Усім людзям патрэбныя мэбля, посуд, пас-
цельная бялізна, бытавыя прыборы, інструмен-
ты. Паглядзіце, колькі розных рэчаў ёсць у вас. 
Назавіце свае рэчы. Якія рэчы ў вас любімыя?

Да кожнай рэчы трэба адносіцца беражлі-
ва, даглядаць за ёй. У акуратных і беражлівых 
людзей рэчы служаць доўга, добра захоўваюцца 
і добра выглядаюць. 

Над стварэннем кожнай рэчы працуе шмат 
людзей. З кожным годам новых рэчаў з’яўляецца 
ўсё больш. Мы даведваемся новыя назвы рэчаў. 
Вучымся імі карыстацца.

ПРЫРОДА ВАКОЛ НАС
(Працяг)

Поры года 
Ранняя вясна. Першы месяц вясны

Хутка крочыць па зямлі Снег наўкол счарнеў,
Вясна, якую мы чакалі. На палях праталіны,
І гурбы снегу растаюць Мабыць, вельмі 
Пад яе нагамі. Цёплыя ногі ў вясны. 

 І. Такмакова

1. Разгледзьце малюнак. Знайдзіце прыметы 
вясны.

2. Якая вясна апісана ў вершы (ранняя, позняя, 
цёплая, халодная)? 

Пасля зімы прыходзіць вясна. Яна пачына-
ецца (па календары) у сакавіку. Вясной дні ста-
новяцца даўжэйшымі. Сонца падымаецца ўсё 
вышэй, больш грэе. З кожным днём становіцца 
цяплей. Усё часцей надвор’е яснае, сонечнае. 
Па сінім небе плывуць рэдкія белыя аблокі. 

Вясной усё прачынаецца, ажывае. Растае 
снег. Бягуць ручаі. Капае з дахаў. Весела цвыр-
каюць вераб’і. Скачуць з галінкі на галінку. 
Вяртаюцца пералётныя птушкі. Пачынаюць 
будаваць гнёзды. Першымі прылятаюць шпакі, 
гракі, жаўрукі. У раслін пачынаецца вясновы 
рух сокаў. Набухаюць пупышкі. Хутка з’явяцца 
першыя зялёныя лісточкі. 

Па-беларуску першы месяц вясны называец-
ца сакавік. Як вы думаеце чаму?

1. Які першы месяц вясны? Як мяняецца пры-
рода ў сакавіку? 
2. Што адбываецца з дрэвамі? 
3. Як сустракаюць вясну вераб’і?
4. Разгледзьце малюнак на форзацы 2. Знай-
дзіце змяненні ў жыцці раслін, жывёл. 

Пастаўце ў ваду асобна галінкі вярбы і галінкі 
парэчак. Паназірайце, што адбудзецца.

Даведайцеся з тэксту, як у нас святкуюць пры-
ход вясны.

Гукаем вясну

У Беларусі з даўніх часоў святкуюць прыход 
вясны. Дзяўчаты ўбіраюцца ў касцюмы Вясны і 
Зімы. Пачынаецца свята з зазывання Вясны. Яе 
просяць прыйсці хутчэй. Просяць прыляцець
птушак, пчолак. Па-беларуску свята называ-
юць «гуканнем вясны». А Зіму просяць сысці. 
Развітваюцца з Зімой. Яна сыходзіць і вернецца 
толькі ў наступным годзе.

У Вясны пытаюцца: — А ты, Вясна, ты, крас-
на, што нам прынесла? 

Вясна прыносіць вясновыя кветкі, цяпло. Усе 
радуюцца, весяляцца, водзяць карагоды. Гуля-
юць у вясёлыя гульні, адгадваюць загадкі.

Разгледзьце малюнак на с. 126. Раскажыце, аб 
чым просяць людзі Вясну. Што гавораць Зіме? 

Паклічце вясну, каб хутчэй прыйшла. Павітайце 
яе. Раскажыце па чарзе вершы пра вясну. Па-
кажыце, як водзяць карагод.

Зрабіце карцінку-аплікацыю «Ранняя вясна». Са-
мастойна наклейце на паперу сонейка, дрэвы, 

ручаі. Калі цяжка, звяртайцеся за дапамогай да
бацькоў (настаўніка).

Свята мамы

Дзень вясновы на двары,
Сонечны і яркі,
Бабулі, маці і сястры — 
Усім рыхтуй падарункі.

В. Высоцкая

1. Калі адзначаюць свята мамы? 
2. Раскажыце, як у сям’і рыхтуюцца да свята 
мам і бабуль — 8 Сакавіка. 
3. Разгледзьце малюнак. Хто рыхтуецца да свята 
8 Сакавіка? Як у сям’і будуць віншаваць маму? 
Што скажуць маме? Што яна адкажа? 

4. Раскажыце, як у вашай сям’і рыхтуюцца да 
свята 8 Сакавіка.

Экскурсія Назіранні вясной

• Якое стаіць надвор’е? Як свеціць сонца? 
Што змянілася ў прыродзе?

• Што адбылося са снегам? Куды падзеўся 
снег? 

• Якога колеру неба? 
• Якімі сталі дрэвы? 
• Як птушкі сустракаюць вясну? Якіх пту-

шак вы бачылі?
• Чым займаюцца людзі вясной?
• Як змянілася адзенне людзей?

Адзначайце надвор’е ў класным календары. Які 
знак лішні?

 — ясны дзень;   — пахмурны дзень; 

::: — ідзе дождж;  * — ідзе снег.

Паназірайце, дзе раней пачынае раставаць снег. 
У лесе або ў горадзе (вёсцы)?

  * Як вы думаеце чаму?
Паслухайце ў прыродзе, як звініць капеж (жур-

чыць ручай).

Які снег растае хутчэй: чысты ці брудны? Калі 
цяжка адказаць, спытайце ў дарослых.

Другі месяц вясны.
Вясна прыйшла, прыгажосць прынесла
Разгледзьце малюнак. Назавіце прыметы вясны.

Пасля сакавіка прыходзіць красавік. Гэта 
другі месяц вясны. Яркае сонца ўсё больш сагра-
вае зямлю. Цяплее з кожным днём. З’яўляюцца 
пяшчотныя зялёныя лісточкі. Усё зелянее. Тра-
ва зялёная. Лес зялёны. Усё становіцца яркім, 
прыгожым. Адна за адной расцвітаюць вясно-
выя кветкі. На беларускай мове гэты месяц на-
зываюць красавік. Як вы думаеце чаму?

1. Што адбываецца з прыродай у красавіку?
2. Што неабходна вясной раслінам для абуджэння?
3. Чаму ўсё становіцца яркім, прыгожым? 
4. Разгледзьце малюнкі. Назавіце расліны. 

Расцвітаюць першыя вясновыя кветкі. Гэта 
сон-трава (прастрэл лугавы), пралеска, перша-
цвет (прымула), кураслеп. Яны прыгожыя. Пах-
нуць вясной, лесам. Радуе з’яўленне першых 
матылькоў.

Замалюйце ў сшытак кветку, якая больш за ўсё 
спадабалася.
Разгледзьце малюнкі на форзацы 2. Назавіце і 

пакажыце змены вясной у жывой і нежывой пры-
родзе. Што стала з раслінамі? Як змянілася жыццё 
жывёл? Якія клопаты з’явіліся ў людзей? 

Трэці месяц вясны. Квітнеючы май
За красавіком ідзе прыгожы і вясёлы месяц 

май. Дні робяцца яшчэ даўжэйшымі. Сонца 
падымаецца ўсё вышэй. Яно грэе ўсё мацней. 
Удзень робіцца зусім цёпла. Зацвітаюць дрэвы. 
Расцвітаюць ландышы.

Ужо прыляцелі ўсе пералётныя птушкі. Вяр-
нуліся з выраю ластаўкі. Птушкі будуюць гнёзды.

Запомніце! Вясновыя месяцы: сакавік, кра-
савік, май. Па-руску яны называюцца март,
апрель, май.

Правообладатель Народная асвета



130

1.  Разгледзьце малюнкі. Пакажыце, якія птушкі 
прыляцелі вясной з цёплых краёў.
2.  Як вы распазналі ластаўку?
3.  Як адрознілі грака ад шпака?
4.  Хто зрабіў хатку шпаку? Як яна завецца?
5.  Назва якога месяца гучыць аднолькава на 
рускай і беларускай мове?
6.  Прачытайце верш і адкажыце на пытанні. 
Калі расцвітаюць ландышы? На што падобна
кветка?

Ландыш
З’явіўся ландыш у майскі дзень,
І лес яго бароніць.
Здаецца: крышку закрані — 
Ён ціха зазвініць.

С. Сярова

Даведайцеся з тэксту, што прыносіць людзям 
вясна. 

Вясновыя клопаты людзей

Вясной у людзей шмат працы. У садзе яны 
беляць ствалы дрэў. Абкопваюць дрэвы. У поле 
аруць зямлю. Сеюць зерне, садзяць бульбу. 
Дзеці дапамагаюць дарослым.

На агародах робяць градкі. Садзяць цыбулю. 
Сеюць насенне буракоў, морквы, радыскі. Вы-
саджваюць расаду капусты, памідораў, перцу. 

Вясной людзі ўсюды наводзяць парадак. Пры-
біраюць двор, вуліцу. Зграбаюць смецце. На 
клумбах і ў кветніках высаджваюць расліны.

1. Разгледзьце малюнкі на с. 131, 132. Раскажы-
це, якія работы выконваюць вясной. 
2. Знайдзіце ў тэксце словы, якія адказваюць на 
пытанне: што робяць людзі вясной?

Прак тычнае  заданне
1.  Падрыхтуйце ўсім класам разам з настаўнікам 

клумбу (градку). 
2.  Пасейце па краі клумбы насенне кветак.
3.  У цэнтры клумбы пасадзіце расаду кветак.
4.  Палівайце кветкі і рыхліце зямлю.
5.  Назірайце, як прарастае насенне, растуць кветкі 

з насення. Як растуць кветкі, пасаджаныя расадай?

1. Паказвайце рухамі і жэстамі прыметы вясны: 
цякуць раўчукі, прылятаюць птушкі, лопаюцца 

пупышкі, расцвітаюць кветкі, спяваюць птушкі, са-
дзяць расліны.

2. «Так» ці «Не» — дайце хуткі адказ

Вясной

Сеюць насенне?  Абклейваюць вокны?
Нарыхтоўваюць сена?  Беляць дрэвы?
Прыбіраюць ураджай?  Робяць шпакоўні?

Паўторым. Што мы ведаем па тэме «Вясна»

Вясна прыходзіць пасля зімы. У прыродзе 
ўсё мяняецца. Дні становяцца даўжэйшымі. 
Сонца падымаецца вышэй, грэе мацней. Растае 
снег. Ажываюць расліны, набухаюць пупышкі. 
З’яўляюцца зялёныя лісточкі. Зелянее маладая 
траўка. Расцвітаюць веснавыя кветкі. 

Вясной вяртаюцца пералётныя птушкі. Птуш-
кі звонка спяваюць, будуюць гнёзды. Хутка 
з’явяцца птушаняты. 

У людзей вясной шмат клопатаў. Вясной
аруць зямлю. У агародах робяць градкі. Зася-
ваюць палеткі, садзяць бульбу. У цёплую зям-
лю сеюць насенне раслін. Высаджваюць расаду. 
Клапоцяцца пра расліны саду. Рыхляць і ўгной-
ваюць глебу. У садах беляць і абкопваць дрэвы.

Лета. Першы месяц лета
Што такое лета?

Што такое лета? Гэта хуткая рака, 
Гэта мора света, Водар хлеба і малака, 
Гэта поле, гэта лес,  Гэта ў свеце сто дарог 
Мноства цудаў да нябёс, Для дзіцячых ног. 
Гэта воблачкі на небе, А. Балашоў

(пераклад аўтара)

1. Аб якой пары года гаворыцца ў вершы?
2. За што дзеці любяць лета? 

З пачаткам лета ўсё мацней прыпякае соней-
ка. На вуліцы горача. Шмат зеляніны, кветак. 
Птушкі выводзяць птушанят. Птушкі менш 
спяваюць — здабываюць корм сваім дзецям. 
Дні сталі доўгія, а ночы кароткія.

Першы месяц лета па-беларуску называецца 
чэрвень. 

У чэрвені ў школьнікаў пачынаюцца кані-
кулы. Дзеці адпачываюць. Усім карысны ад-
пачынак на прыродзе. Многія едуць у вёску ці

ў лагер. Некаторыя дзеці разам з бацькамі
едуць да мора. Летам купаюцца, загараюць. 
Летам на прыродзе трэба выконваць правілы 
сяброў прыроды. Каго так называюць? Знай-
дзіце на форзацы 2.

1. Раскажыце, як змяняецца прырода ў чэрвені. 
Выкарыстоўвайце малюнак.
2. Што адбываецца ў жыцці раслін у чэрвені? Што 
адбываецца ў жыцці чалавека? У жыцці жывёл?

Даведайцеся, чаму лета для дзяцей можа стаць 
небяспечным. Для адказаў выкарыстоўвайце 
форзац 1. 

Правілы бяспечных паводзін летам

У гарачае надвор’е трэба шмат піць. Піце 
звычайную (негазіраваную) ваду. 

Не піце халодную ваду. Можа горла заба-
лець!

Не купайцеся ў рацэ без нагляду дарос-
лых. Можна патануць. 

Ніколі не зрывайце ягады, якіх не ведае-
це. Яны могуць быць ядавітымі. 

Не бярыце ў рот расліны, якіх не ведаеце. 
Яны могуць быць ядавітымі. 

Не хадзіце без дарослых у лес (на рэчку, 
возера ці балота.) Можна заблудзіцца.

Прак тычнае  заданне  (на лета)

Палівайце кветкі і рыхліце зямлю на кветніку.
Праполвайце пустазелле на клумбе і градках

у агародзе.
У засуху палівайце расліны кветніка і агарода.

Другі месяц лета

Разгледзьце малюнкі. Раскажыце па малюнках 
пра ліпень.

Другі месяц лета — ліпень. Лета ў разгары. 
Ліпень — сярэдзіна лета. Сонца стаіць высо-
ка над галавой. Становіцца вельмі горача. Лі-
пень — самы цёплы месяц года. У ліпені на-
ват ночы цёплыя. Людзі носяць лёгкае адзенне. 
Дзеці з дарослымі ходзяць на рэчку — плава-
юць, загараюць. Працягваюцца канікулы. 

Летам у сельскіх жыхароў шмат клопа-
таў — паліць агарод, прапалоць грады. Ле-
там трэба скасіць траву, насушыць сена. Трэ-
ба назапасіцца кормам для жывёл на зіму. Лі-
пень — ягадны месяц. Спеюць суніцы, чарніцы, 
маліны. Вось-вось даспеюць буякі. У гэты час 
цвіце ліпа. На лузе пчолы збіраюць нектар, з 
якога атрымліваюць мёд. З кветачкі на кветач-
ку пырхаюць матылькі. Пералятаюць стракозы.

Спеюць плады ў садах, агародніна на град-
ках. Лета — прыгожая і багатая пара.

Запомніце! Другі месяц лета — гэта ліпень. 
Так яго называюць па-беларуску. Чаму яго так 
назвалі?

Раскажыце пра ліпень. Што адбываецца ў пры-
родзе і жыцці людзей у ліпені?

Ці трэба працаваць летам? У народзе кажуць: 
«Лета на зіму працуе». Як вы разумееце гэтую 

прымаўку? Якія клопаты ў сельскіх жыхароў летам? 
Якія клопаты ў гарадскіх жыхароў? Каму вы дапа-
магаеце летам? Што ўмееце рабіць самі? 

Трэці месяц лета
Трэці летні месяц — жнівень. На дрэвах 

з’яўляюцца першыя жоўтыя лісты. Ідзе жні-
во — уборка ўраджаю. У садах і агародах

даспяваюць садавіна, агародніна. У лесе 
з’яўляюцца першыя грыбы. Птушкі рыхтуюцца 
да адлёту ў вырай.

1.  Разгледзьце малюнкі на форзацы 2. Раска-
жыце аб змяненнях у прыродзе летам.
2.  Як вы дапамагаеце летам бацькам? 
3.  Ці любіце вы хадзіць у лес па грыбы і
ягады?
4.  Працягніце сказы і пералічыце дары лета.

Лета дорыць ягады: клубніцы, …, … .
Лета дорыць агародніну: агуркі, …, … . 
Лета дорыць садавіну: яблыкі, …, … .

5.  Складзіце сказы са словамі: лета, сонейка, 
луг, лес, рэчка, сенажаць.

Што азначае гэтая прыказка: «Трэба ўлетку на-
збіраць, каб узімку было што жаваць»?

«Так» ці «Не» — дайце хуткі адказ

Летам

Снег ідзе? Кветкі расцвітаюць?
Лісты ападаюць? Ягады паспяваюць?
Ураджай паспявае? Ледзяшы растаюць?
Дзеці плаваюць, загараюць? Птушкі адлятаюць?

Разгледзьце малюнкі на форзацы 1. Чаму яны ву-
чаць? Як правільна паводзіць сябе на вадаёмах?

Запомніце! Калі нехта тоне, клічце на дапа-
могу. Гучна крычыце: «Ратуйце! Тоне!» 

Паўторым. Што мы ведаем па тэме «Лета» 

Лета — самая цёплая пара года. Летам сонца 
яркае, неба блакітнае. У гэты час самыя карот-
кія ночы і самыя доўгія дні. Лета — час цві-
цення раслін. Спеюць плады і насенне, агарод-
ніна і садавіна. За лета вырастаюць птушаняты, 
дзіцяняты жывёл. 

Летам у дзяцей канікулы. Яны адпачыва-
юць, купаюцца, загараюць. 

У сельскіх жыхароў свае летнія клопаты. 
Яны даглядаюць за раслінамі. Праполваюць 
іх, паліваюць. Летам людзі сушаць сена, запа-
сяць корм жывёлам на зіму. Улетку збіраюць 
ягады, першыя грыбы. У канцы лета збіраюць
ураджай.

Вучэбнае выданне

Аляшкевіч  Валянціна Іосіфаўна

ЧАЛАВЕК І СВЕТ
Вучэбны дапаможнік для 3 класа

першага аддзялення дапаможнай школы
з беларускай мовай навучання

У 2 частках 

Частка  2

4-е выданне, перапрацаванае

Заг. редакцыі Г. А. Бабаева. Рэдактар А. М. Парахневіч. Мастакі А. Г. Дашкевіч, А. П. Прата-
сеня, І.  А.  Шпунт. Мастацкія рэдактары А.  А.  Жданоўская, А.  М.  Багушэвіч, Тэхнічнае
рэдагаванне і камп’ютарная вёрстка Л. І. Шаўко. Карэктары В. С. Бабеня, А. П. Тхір,

В. С. Казіцкая,  Г. В. Алешка.

Падпісана ў друк 12.01.2018. Фармат 70 90 1/16. Папера афсетная.
Гарнітура школьная. Афсетны друк. Ум. друк. арк. 10,53  +  0,29 форз.

Ул.-выд. арк. 4,82  +  0,38 форз. Тыраж 396 экз. Заказ     . 

Выдавецкае рэспубліканскае ўнітарнае прадпрыемства «Народная асвета»
Міністэрства інфармацыі Рэспублікі Беларусь. Пасведчанне аб дзяржаўнай рэгістрацыі
выдаўца, вытворцы, распаўсюджвальніка друкаваных выданняў № 1/2 ад 08.07.2013.

Пр. Пераможцаў, 11, 220004, Мінск, Рэспубліка Беларусь.

ААТ «Паліграфкамбінат імя Я. Коласа». Пасведчанне аб дзяржаўнай рэгістрацыі
выдаўца, вытворцы, распаўсюджвальніка друкаваных выданняў № 2/3

ад 04.10.2013. Вул. Каржанеўскага, 20, 220024, Мінск, Рэспубліка Беларусь.

___________________________________________________________________________

(Назва і нумар установы адукацыі)

Вучэбны 
год

Імя 
і прозвішча
навучэнца

Стан 
вучэбнага 

дапаможніка 
пры 

атрыманні

Адзнака 
навучэнцу за 
карыстанне 
вучэбным 

дапаможнікам

20    /

20    /

20    /

20    /

20    /

